
Yisasife Kanale Ke
Maki

Kaemalenea Ke

Ti faleneꞌamatea Yoniꞌa mono ke huhaleno hu-
maine.

1 Yisasi Kalaisiꞌa Anumaya Kotina neꞌamofena
kanale kea mage huno aepa hie. 2 Anumaya Koti
aune kanoa Aisaiyaꞌa mage huno kaemaleneane
Anumaya Kotiꞌa mage huno hie “Haviho

ke hamapaisia kanoꞌnia Yisasi aulega
hagoteꞌna hutesugeno kana valino
hilato hugahie. 3 Kaꞌme kotegati nago
kanomoꞌa keha keha huno mage hugahie
“Anumayamo esia kana ali hilato hutama
fatago hiho.” huno humaineane.

4 Yoniꞌa ti faleneꞌamatea kanoa evaꞌyi
huno kaꞌme kotega maineno mage huno
hie “Tamakaya tamakuꞌa aiyahae hutama
kefo yatamia ‘Nagoꞌene ohugahune.’
hutama ataletesageꞌna tina falelamatesugeno
Anumaya Kotiꞌa kefo yatamia aigetamateno
atalelamategahie.” huno humaine. 5 Ani yupa
Yelusalemu veaꞌene Yutia kotega veaꞌene Yoni
mainelega umaineꞌya kefo yaꞌamihena hufalote
hageno Yoniꞌa Yotani lipi tina falematene.

6 Yoniꞌa kemolu afumo ayolagefaleti kenaꞌa
fakaꞌnino failineno amuꞌnofila pulamakamo
augafaleti ayetalako huno kilineno kaveꞌa
kenuꞌene tumemo timaꞌaene neneane. 7 Mage

huno hamapaiye “Nakavela nago kanoa ago
egahie. Ani kanoa tusiꞌa tokiya yamaꞌa hanea
kanogino nagaila ago nagaseno maigeꞌna nagaya
afa kano mainoanagiꞌna agai aiyale ayesuana
onategahie. 8 Nagaya titeti falenelamatoanagino
ani kanomoꞌa Anumaya Kotina Alu Aotage
Avamuꞌaleti falelamategahie.” huno hie.

Yoniꞌa Yisasina ti faletene.
9 Ani kanafina Yisasiꞌa Kalili kotega hanea

kumala Nasaleti kumateti egeno Yoniꞌa Yisasina
Yotani lipi tina faletene. 10 Tina faleneꞌategeno
Yisasiꞌa tipinagati aivati huno aupaꞌa ageana
ikamoꞌa aihagalo higeno Anumaya Koti Alu Ao-
tage Avamuꞌmoꞌa nama kana huno agaitega elav-
imaine. 11Elavigeno ikapinagati nagola agea aino
mage huno hie “Kagaya nagaiꞌni nafaꞌnemoga ka-
gaifena aluya huno nahau nayamopafi nenagea
neꞌnimoga kagaifena aluya huꞌna musekaꞌa ne-
hue.” huno hie.

Sataniꞌa Yisasina ayevataga humaine.
12 Anumaya Kotina Alu Aotage Avamuꞌamoꞌa

Yisasina veaꞌne omai kaꞌme kotega anatino
umaine. 13 Umainegeno Sataniꞌa* Yisasife “Havi
kava huo.” huno ayevataga higeno fotiꞌa (40)
yupa Yisasiꞌa ani kotega afela afuyagaene mai-
negeꞌya ensole anagaꞌmoꞌya meya huꞌya kava
hutenae.

Yisasiꞌa aepa heno aliꞌyamaꞌa alimaine.
14 Yonina nofi hutenageno Yisasiꞌa Kalili

kotega Anumaya Koti kanale kea mo hamapaiye.
15 Yisasiꞌa mage huno hie “Anumayamo malenea

kanamoꞌa ago evaꞌyi humainegi Anumaya
Koti yagailamatesia kanamoꞌa aupaꞌa evaꞌyi
hisia yafe tamakaya tamakuꞌa aiyahae hutama
kefo yatamia ataletetama nagaifena kanale kea
humainea kemoꞌa ‘Tamage humaine.’ hutama
tamakupi maletama tamametitia hiho.” huno
humaine.

Yisasiꞌa foꞌa (4) vaya ke higeꞌya agai akave
umainae.

16 Yisasiꞌa Kalili ti kotumo agegayalega neꞌuno
Saimonina aganaꞌamoꞌene Etaluꞌene anakeana
noyame kuꞌya nehaꞌa kanolana maineꞌana ala
kukonogo ti kotupi hagaꞌyu huꞌana nemalaꞌe.
17 Yisasiꞌa mage huno hanapaiye “Nakave eꞌo.
Nakave esaꞌageꞌna noyame kuꞌyama haꞌa kava
huꞌna vaya kuꞌya hulanategahue.” huno hie.
18 Higeꞌana aupaꞌa kukonogoꞌania neꞌataleꞌana
Yisasi akave umainaꞌe.

19 Vaꞌageno Yisasiꞌa nagoꞌene neꞌuno Sepetina
netalamaꞌamogania Yemesiꞌene Yoniꞌene tipi
kalefi maineꞌana kukonogo nefakaꞌniꞌageno
Yisasiꞌa monake. 20 Anaketeno Yisasiꞌa ke
higeꞌana Sepetia neꞌanafaꞌene aliꞌya vayaꞌaene
tipi kalefiti neꞌamataleꞌana Yisasina akave vaꞌe.

Nago kanomo aguꞌafiti Yisasiꞌa Kefo Avamula
anatitalene.

21 Kapaneamu kumate taviteꞌya Yisasiꞌa Sapati
yupa mono nopi haino Anumaya Koti ke hu-
mavelie. 22 Humaveligenoꞌa agai kemoꞌa toꞌkiya
yamaꞌa hanea kanomo ke kana hia yafena tusiꞌa
amamaꞌyo aigeꞌya mage hae “Nagoꞌa kahegi

kema havilinaya anagaꞌmoꞌya nehaya avamete
ke nehie.” huꞌya hae.

23 Anile nago kanoa Kefo Avamuꞌmoꞌa
aguꞌafi falemainea kanoa mono nopi emaine.
24 Emaineno ala kenake huno mage hie “Avo
Yisasigae Nasaleti kumate nafaꞌnemoga naꞌa
hulategane? Tagaila tahaeka falilategahe
emainano? Nagaya kagaifena ago havimainoe
kagaya alu aotage kanoa Anumaya Koti
hugatenea kano mainane.” huno hie. 25 Higeno
Yisasiꞌa Kefo Avamufena tokiyaꞌage ke huno
mage hie “Kea ohuka maiyo. Mani kanoa ataleka
agusafinagati vuo.” huno hutene. 26 Higeno
ani Kefo Avamuꞌmoꞌa moyege meyege huteteno
kasageke hia kava huteteno alakenake huno
agusafiti ataleno hatilavimaine. 27Vigeꞌyamukiꞌa
vayala amamaꞌyo aigeꞌya huge havige huꞌya
mage hae “Na kava nehie? Na augafa haekafa ke
nehie? Tusiꞌa toꞌkiyaleti anumayaꞌage ke higeꞌya
Kefo Avamuꞌmoꞌya agai kea ali hipoꞌya huꞌya
hatilaviꞌya vae.” huꞌya hae. 28Hageno Yisasiꞌma
humainea avagemoꞌa mukiꞌa Kalili kotega ute
ete higeꞌya mukiꞌa veaꞌmoꞌya havimainae.

Yisasiꞌa Pitana aꞌamona itaꞌamo alekanoa
kaliꞌa alino kanale hutene.

29 Yisasiꞌa Yemesiꞌene Yoniꞌene mono nona
ataleꞌya anileti Saimonigani Etalugani nopinaga
umainae. 30 Umainageno Saimonina aꞌamona
itaꞌamo alekanoa amukonako kali neꞌaligeno
Yisasiꞌa uvaꞌyi higeꞌya aupaꞌa ani alekanohe
Yisasina hapaimainae. 31 Hapaigeno Yisasiꞌa
agaite eno ayate alino hetitegeno amukonako

kaliꞌamoꞌa agola kanale hutegeno kavela kaeno
amamine.

Yisasiꞌa mukiꞌa kali veala alino kanale hu-
matene.

32Unena yagea tavifalegahe higeꞌya veaꞌmoꞌya
kasagoꞌya kali veaꞌnea Kefo Avamuꞌmoꞌya
amakuꞌafima ali haviya nehia veaꞌnea Yisasite
amavaleꞌya emainae. 33Mukiꞌa ani kumate veala
fiate elitalu humainae. 34 Yisasiꞌa havigu havagu
kali neꞌaliya veaꞌnene ali hilato humatenomukiꞌa
Kefo Avamuꞌmola amakuꞌafiti amanatitalegeꞌya
Kefo Avamuꞌmoꞌya Yisasina agoꞌma agemainaya
yafe Yisasiꞌamagehunohamapaiye “Mani yafena
kea ohiho.” huno hamapaiye.

Yisasiꞌa Kalili kotega aliꞌya alino vaiyemaine.
35 Natena tani kotigeno Yisasiꞌa hetino ani

nona ataleno vaya omai kotega umaineno nuna-
muna humaine. 36-37 Umainegeꞌya Saimoniꞌene
nagoꞌa anagaꞌamoꞌyaene agaife aiyaka maeꞌya
agaitega uꞌya mage huꞌya mo hae “Mukiꞌa
veaꞌmoꞌya kagaifena katineꞌayae.” huꞌya ha-
paiye. 38 Hapaigeno Yisasiꞌa mage huno hama-
paiye. “Alu kumate kumate vigetao nagaya
mono kea mo hamapaigahue. Mono kema hama-
paisua yafe nagaya emainoe.” huno hamapaiye.
39 Mukiꞌa Kalili kotega viaꞌyamo mono nopi
Anumaya Koti kea hamapaino Kefo Avamula
veaꞌmogami amakuꞌafiti amanatitalene.

Yisasiꞌa fugita kano alino kanale hutene.
40 Nagola fugitayamo augafa alino haꞌyagino

atalako humainea kanomoꞌa Yisasite mepe huno
mage huno hapaiye “Kahaisigekasina nagaila

ago ali hilato hunatateꞌasine.” huno humaine.
41-42 Higeno Yisasiꞌa kalagi aiteteno ayana haꞌyo
huno augafale avate nehuno mage huno hie “Na-
haigeꞌna kaugafamoꞌa menia kanale hino huꞌna
nehue.” huno higeno anile aupaꞌa kaliꞌamoꞌa
haꞌno hutene. 43-44 Haꞌno hutetegeno Yisasiꞌa
mage huno hapaiye “Aupaꞌa visanaꞌamoga ali
hilato hugatoa yafena nago kanoa haꞌopaika
mono nopi kava kanomote uka mukiꞌa veala
kalikaꞌama aliꞌna kanale hugatoa kema hav-
inuꞌyahena mono nopi kava kanomoꞌa kaugafa
kamota huno kagetesigeka kaugafama ali kanale
hugatoa yafena Moseseꞌa ‘Ma yama Anumaya
Kotina amio.’ huno humainea yana Anumaya
Kotina momio.” huno toꞌkiyaꞌage ke hapaiye.
45Hapaiyanagi ani kanomoꞌa viaꞌamo kanaleꞌma
hutea avagea alu kumate kumate hamapaigeꞌya
kasagoꞌya veaꞌne haviteꞌya “Kalitia alino kanale
hulatesie.” huꞌya Yisasite emainae. Aya yafe
Yisasiꞌa fufuꞌyate visia kana omalegeno amatal-
eno vaya omai kotega umainegeꞌya alu kumateti
kumateti veala Yisasite emainae.

2
Yisasiꞌa aiya aya falimainea kano alino kanale

hutene.
1 Yisasiꞌa aupa kana kanoꞌa maiteno

Kapaneamu kumate eteno nomaꞌafi “Emaine.”
haya kea veaꞌmoꞌya havimainae. 2 Haviteꞌya
veaꞌmoꞌya melitalu hageno nomaꞌafiꞌene
nosiꞌmekaenena hiya higeꞌya nagoꞌa veala
fiategaenena maisaya yana omalegeno Yisasiꞌa
Anumaya Koti kanale mono kea hamapaiye.

3 Hamanepaigeꞌya foꞌa (4) vayaꞌmoꞌya nago
kanoa aiya aya falimainea kanoa hagifanale
avaleꞌya faeteteꞌya Yisasite avaleꞌya ae. 4 Ayana
kasagoꞌya vea hiya haya yafe kana omalegeꞌya
nogatofulega haiteꞌya Yisasi maineamaꞌaleti
hanae yosa alisaga humaleneꞌya ani hagifanale
kali kanoa atalageno Yisasina avate elavimaine.
5 Elavigeno Yisasiꞌa “Ma vayaꞌmoꞌya nagaife
haviꞌya amakupi maleꞌya amametiti hae.” agesa
haviteno kali kanohe mage hie “Nafaꞌneꞌnimoga
nagaya kahanepauve ago aigekateꞌna kefo yakaꞌa
atalegatoe.” huno hapaiye.

6-7 Higeꞌya kahegi kema havilinaya
anagaꞌmoꞌya anile mopale emaineꞌya
amakaiꞌami amakuꞌafiti mage hae “Naꞌa higeno
mani kea nehie? Ma kanomoꞌa Anumaya
Kotifena huhaviya huneꞌate. Nagoꞌa vayaꞌmoꞌya
aigetateꞌya kefo yatia ataleotategahayanagi
Anumaya Kotiꞌa agaiꞌage aigetateno kefo
yatia atalelatesia kanoa maine.” huꞌya hae.
8 Hageno Yisasiꞌa aupaꞌa amakuꞌafinaga haviya
kea agupi ago haviteno mage huno hie “Naꞌa
higetama mani kea tamaku tamakesafinaga
nehaviye? 9 Nagayama huꞌna hisua kea hana
kemo kanaꞌagela humaine? ‘Aigekateꞌna kefo
yakaꞌa atalenegatoe.’ huꞌna hisua kemoꞌo?
Ifi kali kanomofe ‘Hetika hagifanakaꞌa alisaga
hulika vuo.’ huꞌna hisua kemoꞌo? 10-11 Nagaya
ikapinagati emainoa kanoa vayaꞌmo natenea
kanomoꞌna ma mopale maineꞌna kefo yafe
aigetamateꞌna kefo yatamia atalelamatesua
tokiyaꞌnia hanea yafema havisaya yafe

nago kavala huꞌna tamaveligahue.” nehuno
kalima alia kanohena mage huno hie “Hetika
hagifanakaꞌa neꞌalika nokalega vuo.” huno
hapaiye. 12 Higeno ani kali kanomoꞌa aupaꞌa
mukiꞌa vea amaulagafi hetino hagifanaꞌa
neꞌalino hatilavimaine. Hetino via yafe mukiꞌa
melitalu huꞌya mainaya veaꞌmoꞌya tusiꞌa
amamaꞌyo aigeꞌya Anumaya Koti agia alisaga
nehuꞌya mage huꞌya hae “Menia ma yupa
noꞌagona tokiyaꞌage yana neꞌagone.” huꞌya
hae.

Yisasiꞌa Livaife ke humaine.
13 Yisasiꞌa amataleno Kalili tikotumo agegay-

alega neꞌvigeꞌyamukiꞌa veaꞌmoꞌya agaitega moli-
talu hageno Yisasiꞌa humavelie. 14 Vilegati
nago kanoa mogeana ani kanomo agia Livaiꞌe
Alafiusi nafaꞌnea mogeanagi Livaiꞌa musufa ya
huno vaya amaugafaleti takisi mone aliliteno ne-
hia kanogino opisi nomaꞌale mopale mainegeno
Yisasiꞌa ani kanoa mogeteno mage huno hapaiye
“Kagaya nakave eno.” huno higeno Livaiꞌa hetino
Yisasina akave umaine.

15 Haenaga Yisasiꞌa Livaina nomaꞌafi kave mo
nenegeꞌya mukiꞌa musufaya huꞌya amaugafaleti
takisi mone neꞌaliya vayaꞌene nagoꞌa kefo
yama nehaya vayaꞌene Yisasiꞌene tokaeꞌya
nemaiya anagaꞌmoꞌyaene ani nopina tokaeꞌya
maineꞌya kavela nenae. Ani yupa kasagoꞌya
vayaꞌmoꞌya Yisasi kea haviteꞌya akave umainae.
16 Yisasiꞌa ani kefo yama nehaya vayaꞌene vaya
amaugafaleti takisi miya neꞌaliya vayaꞌene kave
nenegeꞌya nagoꞌa kahegi kema havilinaya Falasia

vayaꞌmoꞌya mogeteꞌya Yisasiꞌene tokaeꞌya
nemaiya anagafe mage huꞌya hae “Naꞌa higeno
Yisasiꞌa amaugafaleti takisi monema neꞌaliya
vayaꞌene kefo yama nehaya vayaꞌenena kavela
nene?” huꞌya hamavigae. 17 Hamavigageno
Yisasiꞌa ani kea ago haviteno kenonaꞌamia
mage huno hamapaiye “Afaꞌa kalima noꞌaliya
veaꞌmoꞌya tota kanalega oꞌugahagi kali veake
tota kanalega ugahae. ‘Fatago vea mainone.’
huꞌya nehaya veafe ke hugahe nagaya omenogi
kefo yama nehaya veafe ke hugahe emainoe.”
huno hie.

Yisasiꞌa kaveꞌma monesiya yafe humaine.
18 Nago yupa Yoniꞌene tokaeꞌya nemaiya

anagaꞌmoꞌyaene Falasia vayaꞌmoꞌyaene* kave
monesiya yafe nagoꞌa vayala Yisasite eꞌya
mage huꞌya havigae “Naꞌa higeꞌya Yoniꞌene
tokaeꞌya nemaiya anagaꞌene Falasia vayaꞌene
kavela mosiꞌya nemaiyanagi kagaiꞌene tokaeꞌya
nemaiya anagaꞌmoꞌya kavela nege nege huꞌya
nemaiye?” huꞌya hae. 19 Hageno Yisasiꞌa mage
huno hie “Nago kanomo aꞌma faiꞌya esageno
avaya heno nesia imu kisia yupa vayaꞌamoꞌyaene
toꞌkaeꞌyama maisayana ani vayaꞌmoꞌya kavela
mosisao? Aꞌao ani kanoa maineanagiꞌya
moꞌosigahae. 20 Moꞌosigahagi haenaga alu
kana falote hisigeꞌya kame vayamoꞌya aꞌma
alisia kanoa atafa huꞌya amakaipiti avalesageꞌya
ani kanafina mainesaya vayaꞌamoꞌya hamau
huteteꞌya mosigahae.

21 Nago kanomoꞌa haegafa kena alino atafa
kenalela maleno ohatigahie. Maleno hatisiana

haegafa kenamoꞌa taga huno ali haviya hugahie.
22 Nago kanomoꞌa haegafa nofi alagamo timaꞌa
takino atafa mememo augafa ti keꞌayopina otaki-
gahie. Takisiana ani limoꞌa kaꞌnuka hesigeno
ti kena falo huno takilavinageno ani liꞌene
keꞌayoꞌene ali haviya hugahie. Haegafa nofi
alagamo timaꞌa hefino haegafa meme augafamo
ti keꞌayopi takino vaino.” huno humaine.

Yisasiꞌa Sapati yupa aliꞌyama noꞌaliya yafe hu-
maine.

23 Nago Sapati yupa Yisasiꞌene agaiꞌaenema
tokaeꞌya nemaiya anagaꞌene atili hoyafi neꞌuꞌya
atilia kalemainae. 24 Negalageꞌya nagoꞌa Falasia
vayaꞌmoꞌya ageteꞌya Yisasife mage huꞌya hae
“Ago Sapati yupahena nagalu humalenaya kea
neꞌatagayae.” huꞌya hae.

25 Hageno Yisasiꞌa mage huno hie “Tamakaya
Tevitiꞌa agaiꞌma avagi huꞌya vaya vayaꞌene
amakategeꞌya humainaya yafena nayoma kae-
malenaya kea hapalitama ohavinayanagitama
nehao? 26 Amakategeno Anumaya Koti nopi
haino afa vayaꞌmoꞌya onegahae mono note kava
vayala* amakaiꞌamige negahae.’ huꞌya na-
galu humalenaya kavela Anumaya Koti aula-
gale malenaya kaihame maya Tevitiꞌa neneno
tokaeꞌya umainaya vayaꞌaene amamigeꞌya ne-
mainae.” huno humaine. Ani kanafina Apiataꞌa
alamononote uhagotemainea kava kanomainea
kanafine.

27 Yisasiꞌa Falasia vayafe mage huno hama-
paiye “Vayaꞌmoꞌyamaifalu hisaya kanaAnumaya
Kotiꞌa Sapati kana talo humalenegi veaꞌmoꞌya ani

kanamona atafa hisaya yafe veala talo ohune.
28 Ikapinagati emainoa kanoa vayaꞌmo nate-
nea nafaꞌnemoꞌna Sapati kanamona kava ya-
gaimainoe.” huno hie.

3
Sapati yupa Yisasiꞌa aya falimainea kanoa

alino kanale hutene.
1 Yisasiꞌa nago yupa mono nopi haino mai-

negeno nago kanoa ayamo falimainea kanoa
anile maine. 2 Mainegeꞌya nagoꞌa vayaꞌmoꞌya
Yisasiꞌma havi kavaꞌma hisiafene huꞌya amata
huꞌya mainageno “Yisasiꞌa Sapati yupa ani kali
kanoa alino kanale hutesio.” huꞌya Yisasina
amata huꞌya mainae. 3 Amata huꞌya mainageno
Yisasiꞌa ayama falimainea kanomofe mage huno
hapaiye “Hetika vaya amuꞌnopi me hetio.” huno
hapaiye. 4 Hapaiteno Yisasiꞌa amata huꞌya
maiya vayafena mage huno hie “Tamahavigoe
Sapati yupama hisaya yafena mono kemoꞌa
naꞌane humaine? Sapati yupa vayala aliꞌya
kanale humategahao ifi ali haviya humatega-
hae? Sapati yupa veala amavaleꞌya avina me
matesao ifi veala tavata hamaegahae?” huno
hamavigegeꞌya kea ohuꞌya mainae. 5 Kea
ohuꞌya maigeno Yisasiꞌa mukiꞌa vaya amaulagafi
moge mege hiana mukiꞌamogami amakuꞌmoꞌa
atalako hia yafe aipamoꞌa kana higeno kali
kanomofemage huno hapaiye “Kayana aipi huo.”
huno higeno aipi hiana ayamoꞌa kanale hutene.
6 Kanaleꞌma hutea yafena Falasia vayaꞌmoꞌya
mono nona neꞌataleꞌya Heloti vayaꞌene alitalu

huꞌya huge havige huteꞌya “Yisasina hanaꞌa huta
haesunageno falisie.” huꞌya vege humainae.

Yisasite kasagoꞌya veala ti agegayale melitalu
humainae.

7-8 Yisasiꞌene agaiꞌaenema tokaeꞌya nemaiya
anagaꞌaene Kalili ti kotumo agegaya neꞌvageꞌya
kasagoꞌya veaꞌne Kaliliti akave vae. Yutiatiꞌene
Yelusalemutiꞌene Itumeatiꞌene Yotani tifaligati
veaꞌnene Taiyatiꞌene Saitonitiꞌene mukiꞌa veala
Yisasiꞌma hia avageꞌa haviteꞌya agaitega vae.
9 Neꞌvageno agaiꞌaenema tokaeꞌya nemaiya
anagafe mage huno hamapaiye “Mukiꞌa alitalu
haya veaꞌmoꞌya nagaila ayenatunefayafe tipi
kalea talo tala hunateho.” huno hie. 10Kasagoꞌya
veala kaliꞌamia alino kanale humatea yafe
mukiꞌa kali veaꞌmoꞌya Yisasi augafale avate
hugahe ayetufeliꞌya vae. 11 Neꞌvageꞌya Kefo
Avamuꞌmoꞌya vea amakusafi maineꞌya ageteꞌya
Yisasina aulegati mopafi amakoꞌya meyeꞌya ala
kenake huꞌyamage hae “Kagaya AnumayaKotina
nafaꞌneꞌamoga mainane.” huꞌya hae. 12 Hageno
Yisasiꞌa tokiyaꞌage ke huno mage hie “Ani kea
nagoꞌa veala hamaopaiho.” huno hamapaiye.

Yisasiꞌa agaiꞌa tuelufuꞌa (12) anagaꞌa hapali-
matene.

13 Yisasiꞌa agoꞌyafi haiteno haiya vayafe
ke higeꞌya emainae. 14-15 Ageno ani vayapiti
tuelufuꞌa (12) vaya hapalimateteno agaiꞌaenema
tokaeꞌya maisaya yafeꞌene agai kema
huhaleꞌya hisaya yafeꞌene hapalimatene.
Hapaliteno tokiyaꞌa neꞌamamino Kefo Avamula
veaꞌmogami amakusafiti amanatitalesaya

yafeꞌene hapalimatene. Mage huno hamapaiye
“Nagai kema havigeꞌna hulamatoa vayala
(Aposolo vaya)* maiho.” huno hapalimatene.
16 Ani tuelufuꞌa (12) anagaꞌmogami amakia
Saimoniꞌe kanomo agia Yisasiꞌa Pitaꞌe huno
malene. 17 Yemesiꞌene aganaꞌamoꞌa Yoniꞌene
Sepetina neꞌamogania Yisasiꞌa anakia Poanesiꞌe
huno malene. Ani anakimoꞌa tagai kefina
monagemoꞌma hia avamete huꞌana tokiyaꞌage
ke nehaꞌa kanolatane huno anakia malene.
18Etaluꞌe Filipiꞌe PatolomiuꞌeMatiuꞌe Tomasiꞌene
Yemesiꞌa Alafiusi nafaꞌnene Tatiusiꞌene
Saimonina hamoꞌamoꞌa nago agia Selotiꞌe.
19 Yutasi Isakaliotiꞌa Yisasina haenagaꞌa agesi
huno kame vaya amayapi avaleno atesia kanoe.

“Yisasiꞌa Pielesepulimo tokiyaleti aliꞌyana
neꞌalie.” huꞌya humainae.

20 Yisasiꞌa nomaꞌalega umainegeꞌya mukiꞌa
veala Yisasite elitalu hageno Yisasiꞌaene tokaeꞌya
nemaiya anagaꞌene kave negahe haya yapi veala
mehiya hageꞌya onenae. 21 Agaiꞌa konaga
afamoꞌamoꞌya haviteꞌya Yisasife “Aifonafo ne-
hie.” huꞌya Yisasina avalegahe emainae.

22 Yelusalemu kumateti kahegi kema
havilinaya anagaꞌmoꞌya Yisasife mage huꞌya
mehae “Kefo Avamuꞌma kava humainea kanoa
Pielesepulimoꞌa agupi maineno tokiya amigeno
Kefo Avamula anatineꞌatale.” huꞌya humainae.
23Hageno Yisasiꞌa haviteno “Nagaite eho.” huno
ke higeꞌya ageno avame kefiti mage huno
hamapaiye “Sataniꞌa hanaꞌa huno Satanina
anatitalegahie? 24 Nagoke kotega veaꞌmoꞌya

ali fako huꞌya “Alu vea mainone.” huꞌya tuma
hisayana ani kotega veaꞌnenena haꞌno hugahae.
25 Nagoke afamoꞌmoꞌya ali fako huꞌya “Alu
anaga mainone.” huꞌya tuma hisayana ani
afamola haꞌno hugahae. 26 Haꞌno hugahagi
Satani anagaꞌmoꞌya ali fako huꞌya “Alu vaya
mainone.” huꞌya hisayana Satani kava yagaisia
tokiyaꞌa omalegahianagino haviya huno haꞌno
hugahie.

27 Nagola tokiya kanomoꞌa nomaꞌafima
yagaino mainesigenoꞌa nago kanomoꞌa
musufa yama hugahe vinunoꞌa hagoteno ani
tokiya kanomona nofiteti kitalako huteteno
afenoꞌyamaꞌa musufa yana hugahie.

28-29 Naꞌa humaineafe nagaya tamage huꞌna
tamahanepauve veaꞌmoꞌya mukiꞌa alu kefo
yama alu kefo yaꞌene huhaviya humate yaꞌene
hisayana Anumaya Kotiꞌa aigetamateno kefo
yana atalelamategahianagi nagoꞌa veaꞌmo
Alu Aotage Avamufema huhaviya hutesayana
Anumaya Kotiꞌa aigeoꞌamategahianagi ani kefo
yamaꞌa hanege hanege huno hanegahie.” huno
humaine. 30Higeꞌya “Kefo Avamuꞌmoꞌa Yisasiꞌna
agupi maine.” huꞌya haya kehe Yisasiꞌa ani kea
huno hamapaiye.

Taꞌya Yisasina itaꞌamoꞌyaene
aganaꞌamoꞌyaenena mainae.

31 Yisasina itaꞌamoꞌene aganaꞌamoꞌyaene eꞌya
kumatega me hetiꞌya maineꞌya nago kanoa
hutageno Yisasife ke hie. 32 Ke higeꞌya mukiꞌa
veala elitalu huꞌya Yisasina aiyafi mopale
maineꞌya agaife mage huꞌya hae “Itakamoꞌene

kaganakamoꞌyaene kumatega emaineꞌya kagaife
ke nehae.” huꞌya hapaiye. 33 Hapaigeno Yisasiꞌa
mage huno hie “Itaꞌnimoꞌene naganaꞌnimoꞌya
taꞌya mainae?” huno hamavige. 34 Hamavigeno
agaiꞌenema mopale mainaya veala momake
memake huno amaketeno mage huno hie
“Itaꞌnimoꞌyaene naganaꞌnimoꞌyaenena ma
ma nagaiꞌene mopale mainae. 35 Anumaya
Koti kema haviteꞌya haiya kavaꞌma nehaya
veala itaꞌnimoꞌya naganaꞌnimoꞌya nasaꞌnimoꞌya
mainae.” huno hie.

4
Nago kanomoꞌa hoyafima avina nefaiya yate

Yisasiꞌa avame kea humaine.
1 Yisasiꞌa tikotumo agegayalega umaineno

nagoꞌene humaveligeꞌya kasagoꞌya veaꞌnea
agaite elitalu huꞌya yageꞌyage haya yafe tipi kalefi
haisaga humaino mopale maiteno ti amuꞌnopi
umainegeꞌya yageꞌyage haya veaꞌmoꞌya ti
agegayalega hetiꞌya mainae. 2-3 Hetiꞌya
mainageno Yisasiꞌa alu ke alu kea avame kefiti
mage huno hamapaiye “Haviho nago kanomoꞌa
avina hanaigahe vie. 4 Avina yamaꞌa alino
aihelafino nehanaigeno nagoꞌa avinamoꞌa
kapi tavino hanegeꞌya namayagamoꞌya me
neꞌya haꞌno hae. 5 Nagoꞌa avinamoꞌya yafa
mopafi taviteꞌya osiꞌa mopa hanea yafe aupaꞌa
hagemainae. 6 Hagayanagi yagemoꞌa teno
amukonako higeno hafuꞌya omalea yafe
fayoteꞌya asagaliye. 7 Nagoꞌa avinamoꞌa
avetanafa inomo amuꞌnopi tavino hageteno
avetanafa inoꞌene tokaeꞌana haiteteꞌana

avetanafa inomoꞌa ayetegeno haviya higeno
alagaꞌa falote ohune. 8 Falote ohunegi nagoꞌa
avinamoꞌa kanale mopafi tavino hageteno ala
huno alaga ayeana nagoꞌa avinamoꞌa tetiꞌa (30)
alaga ayegeno nagoꞌa avinamoꞌa sikisitiꞌa (60)
alaga ayegeno nagoꞌa yosalela kasagoꞌya vani
hataletiꞌa (100) alaga ayeno vasaimai vasaimai
humaine. 9Tamakesama hanesigetama havilama
hutama haviho.” huno hie.

Yisasiꞌa naꞌane agesa hanegeno avame
kegeꞌyana humaine.

10 Mukiꞌa veala utageꞌya agaiꞌa tuelufuꞌa (12)
anagaꞌamoꞌyaene nagoꞌa veaꞌene ani avame ke-
mona aepaꞌahe havigae. 11 Havigageno Yisasiꞌa
mage huno hamapaiye “Tamakaila Anumaya
Kotiꞌa kava yagailamatenea yafe falakimainea
kea Anumaya Kotiꞌa tamaya hinagetama haviga-
hagi nagai kema nohaviya veala avame kekeꞌya
hamanepauve. 12 Ani veaꞌmoꞌya ageme geme
nehaiyanagi agelama huꞌya oꞌagegahae. Havime
havime nehaiyanagi havilama huꞌya ohavigahae.
Havilama ohisaya yafe avame kea hamanepauve.
Havigu havilama huꞌya amakuꞌa aiyahae his-
ageno Anumaya Kotiꞌa aigeꞌamateno kefo yaꞌami
atalemateyafe nehue.” huno hie.

Avinamote avame kea huhaleno hie.
13 Yisasiꞌa mage huno hie “Mani avame kea

havilama ohunao? Mukiꞌa avame kea hanaꞌa
hutama havigahae?” huno hie. 14 Avina yama
hanaigahe via kanomoꞌa Yisasife kanale mono
kea nefaiye. 15 Nagoꞌa veaꞌmoꞌya kapi tavi-
mainea avinamo avamete mainageno kanale

kea faimalegeya maineꞌya Anumaya Koti kea
haviyanagi amakupi omalesaya yafe Sataniꞌa
amakupitila ani kea melitalene. 16 Aniꞌa huno
yafa mopafima tavimainea avinamoꞌa maꞌa hu-
maine nagoꞌa veaꞌmoꞌya Anumaya Koti kea
haviꞌya aupaꞌa atafa huteꞌya muse hae. 17 Muse
hayanagi hafuꞌyamoꞌa mopafi otavinea yamoꞌa
alige atalege veaꞌne maineꞌya osi kana kanoꞌa
osiꞌa haviꞌya amakupi maletageno havi kanama
falote nehiano Anumayamo kema haviya yafe
veaꞌmoꞌya ali haviya humatesaya kanamoꞌma
amakaite falote nehiano aupaꞌa Anumaya Koti
kea neꞌatalae. 18-19 Nagoꞌa avina avetanafa
hanea inomo agusafi tavimainea avinamoꞌamaꞌa
humaine nagoꞌa veaꞌmoꞌya Anumaya Koti kea
haviteꞌya ma mopafi mukiꞌa yaꞌyagaꞌamihena
amakesa haviꞌya moneꞌamima yokaloꞌamihena
kalagi aigeꞌya ani yaꞌyagamoꞌa Anumaya Koti
kea aliꞌya ayetalako huteꞌya atalageno alaga
aye helafino tama nohie. 20 Tama nohianagi
kanale mopafima tavimainea avinamoꞌa maꞌa
humaine nagoꞌa veaꞌmoꞌya Anumaya Koti kea
haviꞌya amakupi malageno ani alaga mukiꞌa
aye henelafie. Nagoꞌa veaꞌmoꞌya nagoke avina
yosalela tetiꞌa (30) alaga ayemainae. Nagoꞌa
veaꞌmoꞌya nagoke avina yosalela sikisitiꞌa (60)
alaga ayemainae. Nagoꞌa avina yosalela vani
hataletiꞌa (100) alaga ayemainae.” huno hu-
maine.

Veaꞌmoꞌya lamua hanagaliꞌya sipale kapinaga
nomalae huno humaine.

21Hamapaiya yafe Yisasiꞌa mage huno hamav-
ige “Nagoꞌa veaꞌmoꞌya lamua hanagaliꞌya susu-
faneletila aiso hunemalao ifi sipa kapinaga hana-
galiꞌya aiso hunemalae? Aꞌao aihalesia yafe
sipale hanagaliꞌya nemalae. 22Haenagaꞌa mukiꞌa
falakimainesia yamoꞌa efalote hugahie. Mukiꞌa
kesi kava nehisaya yamoꞌa efalote hinageꞌya
veaꞌmoꞌya agegahae. 23 Tamakesama hanesimo-
gatama havilama hutama haviho.” huno hie.

24Huteno mage huno hie “Anumaya Koti kema
havisaya yafena tamakesa havilama hutama hav-
iho. Havisaya kea akave malesageno nagoꞌa
kene tamahapaisigetama havigahae. 25Havilama
huno havilinesia kanomona Anumaya Kotiꞌa
nagoꞌene havisia yana amigahianagi ‘Ago havili-
noe.’ huno nehisia kanomona havilinesiamaꞌa
hafalegahie.” huno hie.

Avina yamoꞌma nehagea yate avame kea hu-
maine.

26-27 Yisasiꞌa mage huno hie “Anumaya Koti
kava yagaimainea yamoꞌa maꞌa humaine. Nago
kanomoꞌa avina yana hoyafi hanaemaleteno
kegela mo faeteno feluga hetiteno huge
hugeteana ani avinamoꞌa hanaꞌa huno falote
huno ala nehia yamona aepaꞌa ani kanomoꞌa
oꞌagene. 28 Oꞌagenegi afaꞌa mopamoꞌa
agaiꞌageꞌya nuna amigeno aifalo huno hageteno
haisa falote huteno haenaga alaga ayeno afu
nele. 29Akavi huteno afuma nelea kanamoꞌa ago
evaꞌyi hia yafe aupaꞌa viaꞌyamo naepeleti hataga
humaine.

Masatati avina yosamote avame kea humaine.

30 Yisasiꞌa mage huno hie “Anumaya Kotiꞌa
kava yagaimainea yamoꞌa hanaꞌamaine? Naꞌane
huꞌna maꞌa huno hane huꞌna avame kefitila
tamahapaisue? 31 Ma ma osi alagamo hia
avamete humaine. Ani alagamo agia masatatie.
Ani osi osi alagamoꞌanagoꞌa yosalagamanegaliya
yosalagamoꞌa agaseno osi kanoꞌa hane. 32 Osi
osi humaineanagi kalimaletegeno hageno hait-
eno ala yosagefa haino mukiꞌa hoyafima hanea
yosayaga amakaseno ayaꞌaya humainegeꞌya na-
mayagamoꞌya akopatela noꞌamia me negiye.”
huno hie.

Yisasiꞌa avame kegeꞌya humaine.
33 Yisasiꞌa aniꞌa huno kasagoꞌya avame kea

alumo alumo huno amakupima havisaya
avamete kea hamapaiye. 34Yisasiꞌa vayaꞌyagaene
maineno mukiꞌa kema hamapaiya kea avame
kegeꞌya hamahapaiyanagi agaiꞌaenema tokaeꞌya
nemaiya anagala amahaote mainageno hufalote
huno hamapaimaine.

Yisasiꞌa ala yasimofe higeno taga humaine.
35 Ani yupa yagemoꞌa tavifalegahe higeno

Yisasiꞌa agaiꞌaenema tokaeꞌya nemaiya anagafe
mage huno hie “Tikotumona atu faliga vigetao.”
huno hamapaiye. 36 Higeꞌya mukiꞌa elitalu hu-
mainaya veala neꞌamataleꞌya tipi kalefi hais-
aga humaiꞌya Yisasina avaleꞌya vageno nagoꞌa
tipi kaleyagamoꞌya agai tipi kalene tokaeꞌya
vae. 37 Neꞌvageno tusiꞌa yasimoꞌa alino tim-
ona aikalato kalato huno tipi kalefi atalegeno
tipi kalefi havategahe hie. 38 Havategahe

higeno Yisasiꞌa tipi kalemona akavelega tala yos-
ale afita aino faemainegeꞌya agafa huꞌya mage
hae “Hulavenelina kanomogae tikotupi asaga
hulavita ti nakaita falisunageka kahauna huo-
tategano?” huꞌya hae.

39 Hageno Yisasiꞌa hetino ani limofeꞌene
yasimofeꞌenena tokiyaꞌage ke huno “Taga huo.”
higeno yasimoꞌene timoꞌenena taga huꞌana
alava humainaꞌe. 40 Alava higeno Yisasiꞌa
agaiꞌaenema tokaeꞌya nemaiya anagafe mage
huno hie “Naꞌa higetama kolia nehae? Nagaife
havitama tamakupi maletama tamametiti
nehaya yamoꞌa kaleꞌyo humaineo?” huno
hamavige. 41 Hamavigegeꞌya amamaꞌyo aiteꞌya
huge havige huꞌya mage hae “Ma kanoa taꞌe?
Yasimoꞌene timoꞌene agai kea haviteꞌya akave
nemalae.” huꞌya hae.

5
Yisasiꞌa aifo kanomo agusafiti Kefo Avamula

anatitalene.
1Kalili ala tikotuna takaeꞌya ame agegayamona

Kelasa* vea mainalega uvaꞌyi hae. 2 Yisasiꞌa ani
tipi kalea neꞌataleno ti agegayalega neꞌvigeno
nago kanomona Kefo Avamuꞌmo agupi mainea
kanomoꞌa matimatipinagati Yisasite emaine.
3 Ani kanoa yafakapinaga nomaꞌa hanegeno
anifinaga mainegeꞌya tokiyaꞌage seni nofiteti
kitesaya vayala omainae. 4 Vayaꞌmoꞌya seni
nofiteti aiya ayaꞌene kisalu kimalenageno
ani nofila aigalu heneꞌataleno aiyafi nofila
yafateti ailatapegeno nofila aikaꞌno higeno “Ako

huka maiyo” huꞌya hapaisaya tokiyaꞌamima
hanea vayala omainae. 5 Omaigeno ani
kanomoꞌa nateꞌene kegeꞌene efi efi huno
matimatipinagaene agoꞌyaleꞌene maineno tusi
aviteno avovo nehuno yafateti agaiꞌa augafa aige
talaga talagoma humainea yamoꞌa amumoꞌa
tusiya humaine.

6 Ani kanomoꞌa Yisasina ayaꞌayate neꞌegeno
ageteno aiyayeno eno aiyafi aleꞌya meyeno
mopafi maineno alisoso huneꞌate. 7-8 Yisasiꞌa
mage huno hie “Kefo Avamuꞌmogae agusa-
finagatila hatilavio.” huno hutea yafe ani
kanomoꞌa ala kegefafiti mage huno hie “Yisasi-
gae, ago tagaseno anale mainea Anumaya Kotina
neꞌamogae, naꞌa hunategahe nehane? Musekaꞌa
nehugi nagata aisia kavala huonato.” huno hie.

9 Higeno Yisasiꞌa ani kanohena mage huno
hie “Kagai kagia tagae?” huno havigegeno
“Nagia Kasagoꞌya-moꞌnae. Mukiꞌa Kefo
Avamuꞌmoꞌya nagupi haifaleꞌya mainaya yafe
nagia Kasagoꞌyamoꞌnae.” huno hie. 10 Huteno
Yisasifena mage huno hie “Musekaꞌa nehue
ma kumatetila Kefo Avamula humatesanageꞌya
alulega oꞌvisae.” huno hie.

11 Nehigeꞌya kasagoꞌya afuyagamoꞌya agoꞌyafi
maineꞌya kave nenae. 12 Nenageꞌya Kefo
Avamuꞌmoꞌya Yisasife mage huꞌya havigae
“Ani afuyagamo amakuꞌafi hulategeta vamano.”
huꞌya havigae. 13 Havigageno Yisasiꞌa “Aniꞌa
hiho.” huno higeꞌya Kefo Avamuꞌmoꞌya ani
kanomo agupitila hatilaviꞌya afuyagamogami
amakupi haifalageno ani afuyagamoꞌya

amaiyayeꞌya nagola aulufi kapi taviteꞌya tipi
asaga hulaviꞌya ti nakaiꞌya fali haꞌno humainae.
Afua tu tauseniꞌa (2,000) afuyaga fali haꞌno
humainae.

14 Fali haꞌno hageꞌya ani afuyagale kava
neꞌyagaiya vayala faleꞌya ala kumatega mainaya
veaꞌneheꞌene hoyafinaga mainaya veaꞌneheꞌene
“Naꞌa maꞌa higeta neꞌone.” huꞌya hamapaigeꞌya
ani veala “Hia yana agesune.” nehuꞌya emainae.
15 Yisasite eꞌya kasagoꞌya Kefo Avamuꞌmoꞌma
agupifiti hatilavino via kanomona agesa akalo
higeno kenaꞌa failino anile mopale mainegeꞌya
megeteꞌya koli hae. 16 Yisasiꞌma humainea
kavaꞌma agemainaya veaꞌmoꞌya naꞌa maꞌa huno
Kefo Avamula agupima mainea kanoa alino
kanale hutea yafeꞌene afuyagama humatea
yafeꞌene hamapaiye. 17 Hamapaigeꞌya ani
veaꞌmoꞌya Yisasifena “Tagaila tataleka ago vuo.”
huꞌya hae.

18-19 Hageno Yisasiꞌa ugahe tipi kalefi haisaga
hunemaigeno Kefo Avamuꞌma agupiti ataleno
umainea kanomoꞌa Yisasifena “Kagaiꞌene
visuꞌe.” huno havigegeno Yisasiꞌa “Aꞌao kagaya
nokalega visanaꞌamoga mukiꞌa Anumayamoꞌma
aigekateno hugatea yafena vayakamogamina mo
hamapaiyo.” huno hie. 20 Higeno ani kanomoꞌa
viaꞌyamo teniꞌa (10) ala kumaꞌyaga hanea kotega
uno Yisasiꞌma hutea yafena hamapaigeꞌya
mukiꞌa veaꞌmoꞌya amamaꞌyoa aimainae.

Soka kanomo munala faligahe humaine.
21 Yisasiꞌa tipi kalefi asaga humaino

tina lakaeno eteno ti agegayalega egeꞌya

muki veaꞌmoꞌya agaite melitalu humainae.
22 Emainageno nagola soka kanoa, Yailasiꞌe
nehaya kanoa, emaineno Yisasina mogeteno
aiyafi mope humaine. 23 Mope humaineno
tokiyaꞌage huno Yisasina mage huno havige
“Vae nagai munala faligahe ayaya neꞌaigi kaya
mo maletesanageno kanale hutesie.” huno
hie. 24 Higeno Yisasiꞌa agaiꞌene vigeꞌya veala
yageꞌyage huꞌya akave umainae.

Yisasina kenaꞌale avate hia aꞌmona kaliꞌamoꞌa
haꞌno humaine.

25 Vageno tuelufuꞌa (12) kafua mukiꞌa kanale
aigu nopinaga nemaiya aala anile maine.
26 Nagoꞌa tota vayate ute ete hugeteana agataiya
kavala hageno moneꞌama amaminea yamoꞌa
haꞌno higeno ani kaliꞌa nago kanomoꞌa ali
kanale huoꞌatenegi kaliꞌamoꞌa ala humaine.
27 Ani aꞌmoꞌa Yisasi avagea haviteno ani
yageꞌyageꞌma haya veapi Yisasina akavelegati
kenaꞌale mevate hie. 28 Avate nehuno
agesa mage huno havie “Kenaꞌale avate
nehisugeno kaliꞌnimoꞌa haꞌno hunategahie.”
huno agesafinaga havimaine. 29 Haviteno
aniꞌa higeno aupaꞌa kolamoꞌa taꞌnegeno
augafafinaga malegeno ageana kaliꞌamoꞌa
ago kanale hutene. 30 Kanale huteanagi
Yisasiꞌa “Nagoꞌa tokiyaꞌnia ago nataleno vie.”
huno agesafinaga haviteno anifima alitalu
humainaya veaꞌmogami amuꞌnopi maiyahae
huno mage hie “Ta kenaꞌnilela mevate hie?”
huno humaine. 31Higeꞌya agaiꞌaenema tokaeꞌya
nemaiya anagaꞌamoꞌya mage hae “Mukiꞌa veala

yageꞌyage hageka neꞌaganagi naꞌa higeka na kea
hamavinegane?” huꞌya hae. 32 Hageno Yisasiꞌa
moge mege huno avate hia kanohe ati ayemaine.
33 Ati neꞌayegeno ani aꞌmoꞌa kaliꞌa ago kanale
hutegeno agea yafe koli huno atili huteno aiyafi
mope huno Yisasiꞌma hutea yafena tamage huno
hapaiye. 34 Hapaigeno Yisasiꞌa mage huno hie
“Aꞌmogae nagaifema havika kagupi maleka
kametiti hanageno ago kalikaꞌamoꞌa kanale
hugategi kaipamoꞌa yasi nehinageka afaꞌa vuo.
Kalikaꞌa agola haꞌno hie.” huno hapaiye.

35 Hanepaigeꞌya nagoꞌa vayala soka kanoa,
Yailasi notegati mage huꞌya me hapaiye
“Munakamoꞌa ago falimainegi ataleka kava
kanomona kasalo haegi nagoꞌene havioko.”
huꞌya hae. 36 Hageno Yisasiꞌa hapaiya kehena
ohavisia agesa haviteno soka kanohena
mage huno hie “Kolia ohuka nagaife havika
kagupi maleka kametiti huo.” huno humaine.
37Mukiꞌa veafena omeho huneꞌamateno Pitaꞌene
Yemesiꞌene nepuꞌamoꞌa Yoniꞌene amavaleno
umainae. 38-39 Soka kanomo note uvaꞌyi huꞌya
agayana mukiꞌa veala tusiꞌa avineꞌatageno
Yisasiꞌa nopi haifaleno amakaifena mage huno
hie “Naꞌa higetama tusiꞌa avianeꞌatae? Ma
munala ofalinegi afaꞌa faeno maine.” huno hie.
40Mani kea higeꞌya veaꞌmoꞌya faligeꞌyama agaya
yafe kigiꞌa hutageno “Kumatega hatilavitama
viho.” huno higeꞌya kumatega hatilavigeno
Yisasiꞌa itaꞌafoꞌamoganiene agaiꞌaenema vaya
anagaꞌene amavaleno falimainea munaꞌma
malalega amavaleno haimaine. 41 Haino
umaineno ayate atafa hulineno agaiꞌa kefiti

mage huno hie “Talita kumi.” huno hie. Tagaiti
kefina “Ma munaꞌmoga kahanepaugi hetio.”
huno humaine. 42Higeno aupaꞌa ani munaꞌmoꞌa
hetino ute ete hie. Ago ala munalagino tuelufuꞌa
(12) kafuꞌa hanea munalagino hetino ute ete
higeꞌya anile mainaya veaꞌmoꞌya amamaꞌyo
aiye. 43 Amamaꞌyo aigeno Yisasiꞌa tokiyaꞌage ke
huno “Anima agaya yafena veala hamaꞌopaiho”
huno kahegi neꞌamateno “Kavela amiho.” huno
humaine.

6
Nasaleti kumate veaꞌmoꞌya Yisasina

amakaveꞌno hutenae.
1 Yisasiꞌa ani kumala ataleno viaꞌamo ko

aepaꞌalega vigeꞌya agaiꞌaenema tokaeꞌya
nemaiya anagaꞌmoꞌya akave umainae. 2 Sapati
yupa mono noꞌamifi haino Anumaya Koti
kea mukiꞌa vayala hamapaigeꞌya haviteꞌya
amamaꞌyo aigeꞌya mage huꞌya hae “Mukiꞌa havi
haviꞌyana hanateti alia kea nehie? Ayapitila
tokiyaꞌage avame yama humainea tokiyaꞌa
hanateti alimaine? 3 Mani kanoa no negia
aliꞌyate kano maineanagi Malia nafaꞌne mainegi
Yemesiꞌene Yoseseꞌene Yutasiꞌene Saimoniꞌenena
aganaꞌamoꞌya mainagi asaꞌamoꞌya tagaiꞌene
nagopi mainae.” huꞌya huteꞌya amaipa kafa
heteꞌya amakaveꞌno hutenae. 4 Amakaveꞌno
hutayanagi Yisasiꞌa mage huno hie “Anumaya
Koti kema nehia kanomoꞌa mukiꞌa kumate
mono huhaleno hamapaisiana agia alisaga
nehagi kumaꞌale maisiana agaiꞌa afamoꞌene
no kumaꞌale vayaꞌenena agia alisaga ohugahae.”



Maki 6:5 xxvi Maki 6:13

huno humaine. 5 Mani kumatela ala tokiya
avame yana ohunegi afaꞌa nagoke nagoke kali
vayake aya malegeno kanale humatene. 6Kanale
humatenegi afaꞌa mukiꞌa veala agaife haviꞌya
amakupi maleꞌya amametiti ohaya yafe Yisasiꞌa
amaꞌyo aigeno alu kumate kumatela vaiyeno
monola hamapaino humaveli maine.

Yisasiꞌa tuelufuꞌa (12) anagaꞌamogamina
aliꞌyate humatene.

7 Yisasiꞌa tuelufuꞌa (12) anagaꞌamogamife
ke higeꞌya ageno mukiꞌa Kefo Avamuꞌma
veaꞌmogami amakupiti amanatitalesaya
tokiya amamiteno mage hie “Tole ali lokaete
lokaete hutama viho.” huno humatene.
8Huneꞌamateno mage huno hie “Kama visayana
ayopatamige alilitama viho. Kutamienemayaene
monetamiene alitama oꞌviho. 9 Tamaiya
nona vaigahayanaki tole siota vaioꞌaliho.”
10 Nagoꞌene mage huno hie “Nago nopima
haifalenutamahena ani nopi faetama maitama
hutetama amataletama alu kumatela viho.
Faelitetama ohiho. 11 Nagoꞌa kumateꞌma
visageꞌya veaꞌmoꞌya ali falu falamahuotamateꞌya
‘Tamakai kema ohavigahune.’ huꞌya hisagetama
ani kumala neꞌataletama ‘Havi kava hae.’
hutama hisaya yafe tamaiyafima hanesia
kugukege mopa aihehe huneꞌataletama viho.”
huno hamapaiye. 12 Hamapaigeꞌya ani vayala
neꞌuꞌya mukiꞌa veaꞌnehe mage huꞌya hae “Kefo
yatamihena havitama tamakaye nehinagetama
tamakuꞌa aiyahae hiho.” huꞌya hamapaiye.
13Hamapaiꞌyamukiꞌa Kefo Avamula veaꞌmogami
amakupitila amanati neꞌataleꞌya kasagoꞌya

kali veala amaugafale masavena falematageno
kanale humatene.

Helotiꞌa agesa haviana Yisasifena “Ti falemate
Yoniꞌe.” huno humaine.

14 Ani kanafina Yisasi avagemoꞌa ala higeno
nagola sauve kanomo agia Helotiꞌe anima haya
kea havimaine. Nagoꞌa veaꞌmoꞌya Yisasifena
mage huꞌya hae “Ma kanoa tima falematea Yoniꞌe
falimainefiti hetimaine. Hetimaineafe tokiyaꞌa
hanegeno ma tokiya aliꞌyana neꞌalie.” huꞌya
hae. 15 Hageꞌya nagoꞌa veaꞌmoꞌya Yisasifena
mage huꞌya hae “Ma kanoa Ilaiya maine.” huꞌya
hageꞌya nagoꞌa veaꞌmoꞌya “Aune kanoa nayo
amaune vaya kana nehie.” huꞌya hae. 16Hageno
Helotiꞌa haviteno mage huno hie “Yonina haeho
huꞌna hugeꞌya ageꞌya hataga hutalenaya kanoa
faliteno komufiti hetimaine.” huno hie.

17-18 Helotina aganaꞌamo agia Filipiꞌe. Filipi
aꞌmo agia Helotiasiꞌe. Helotiꞌa Helotiasina kumai
a alitenea yafe Yoniꞌa Helotife mage huno hie
“Anumaya Koti kea atagaeka kaganakamo aala
kumai a alitenane.” huno hia yafe Helotiꞌa vay-
ala humategeꞌya Yonina motafa huꞌya avaleꞌya
kina nopi hutenayane. 19-20 Hutenageno Heloti-
asiꞌa Yonifena tusi hai vaiteteno haesageno fal-
isia agesa havino maiyanagi Helotiꞌa agesa mage
huno havimaine “Yoniꞌa kefo yana ohuno fatago
kanoa alu aotage kano maine.” huno havilinea
yafe Yonifena koli huno “Ohaegahae.” huno
auꞌneꞌvaino agai kea haviteno agesa kuꞌmo ne-
huno tole agesa havino afaꞌa muse huno keꞌa
nehaviane.

21 Nago yupa Helotina atenea kanamoꞌa
falote higeno Helotiꞌa ala imu kimaleteno
mukiꞌa kamani kava vayaꞌene ati kava vayaꞌene
Kalili kotegama afenomaꞌa kasago humainea
vayaꞌyagaene ke higeꞌya imulega emainae.
22 Emainageno Helotiasina munaꞌamoꞌa eno
amoneꞌayegeno Helotiꞌene vayaꞌamoꞌyaene
neꞌageꞌya tusiꞌa musemaꞌa hageno Helotiꞌa ani
munaꞌmofena mage huno hie “Kahaisia yafena
afaꞌa hisanageꞌna kamigahue. 23 Anumaya
Koti aulagafi kahanepauve nagoꞌa yafema
nahavigesanana afaꞌa kamigahue. Mone
fenoꞌenefema nehuka mopaenefema hisanana
afaꞌa nagai yaꞌyaga haneanagiꞌna amuꞌnopiti ali
fako huꞌna kamigahue.” huno humaine.

24Higeno ani munaꞌmoꞌa viaꞌamo itaꞌamofena
mage huno havige “Na kanohe ke huꞌna
havigesue?” huno higeno itaꞌamoꞌa mage
huno hie “Yoniꞌa ti falemate kanomo ageꞌya
fakaliteka anumaꞌa aifakalika me namio huka
hapaiyo.” huno hie. 25 Higeno aiyayeno ala
sauve kanomotega viaꞌamo mage huno hapaiye
“Aupaꞌa ti falemate Yonina ageꞌya fakaliteka
anumaꞌa yopafi maleka me namio.” huno hie.
26Higeno ala sauve kanomoꞌa haviteno aipamoꞌa
tusiꞌa kanaꞌage higeno Anumaya Koti aulagafima
huno lokiya vaimalea yafeꞌene maiya vayafeꞌene
agesa haviteno mage huno hie “Ani munaꞌmo
kea he falaꞌokigahue.” huno hie. 27 Higeno
aupa kanoꞌa nago ati kanoꞌa huteno mage huno
hapaiye “Yonina ageꞌya mo fakalika anumaꞌa
alika eno.” huno higeno kina nopi viaꞌamo Yoni
ageꞌya mo fakalitalene. 28 Fakaliteno anumaꞌa

yopafi maleno alino eaꞌamo ani munaꞌmona
memigeno itaꞌamona alino amine.

29 Amigeꞌya Yoniꞌenema tokaeꞌya nemaiya
anagaꞌmoꞌya ani kea haviteꞌya uꞌya augafaꞌa
moliꞌya yafakapi mo hevaitenae.

Yisasiꞌa faefu tauseniꞌa (5,000) vayamogami
kavela amamine.

30 Aposolo vayala Yisasitega eteꞌya mukiꞌa
humainaya kavaꞌene humaveliya kene eꞌya
me hapaimainae. 31 Me hanepaigeꞌya mukiꞌa
veaꞌmoꞌya agaitega neꞌuꞌya neꞌeꞌya maiꞌya
hageno Yisasiꞌenema tokaeꞌya nemaiya
anagaꞌmoꞌya kaveꞌamima nesaya kanaꞌamia
omalea yafe Yisasiꞌa mage huno hie “Egeta
tagaitige kaꞌme kotega umaifalu hamano.” huno
hie. 32 Higeꞌya amakaiꞌamige tipi kalefi haisaga
humaiꞌya kaꞌme kotega ugahe umainae.

33 Vageꞌya mukiꞌa veaꞌmoꞌya amaketeꞌya
amaugosafina ago agemainaya vayalegiꞌya
kumaꞌamileti mopafi amaiya yeꞌya uhagoteꞌya
ani kaꞌme kotega uvaꞌyi humainae. 34 Uvaꞌyi
hageno Yisasiꞌa tipi kalefiti asaga hulavino
ageana mukiꞌa veaꞌnea elitalu humaiya veala
amaketeno agesa mage huno havie “Ma
veaꞌnea sipi sipi kana huꞌya mainayanagi kava
yagaisaya vayala omainae.” huno agesama
havia yafe kalagi aimateno alu ke alu kea
hamapaiye. 35-36 Hamanepaigeno yagemoꞌa
tavi falegahe higeꞌya agaiꞌaenema tokaeꞌya
nemaiya anagaꞌmoꞌya agaite eꞌya mage huꞌya
hae “Ma kumala vaya omai kuma hanegeno
yagemoꞌa tavi falegahe nehiafe ma veala

humatesanageꞌya uꞌya nagoꞌa veaꞌmogami
hoyafitiꞌene notegatiꞌene nesaya kaveꞌamia mo
miya hisae.” huꞌya hae. 37 Hageno Yisasiꞌa
mage huno hamapaiye “Tamakaya tamakaitami
nesaya kavela amamiho.” huno higeꞌya agaifena
mage huꞌya hae “Nago kanomoꞌa tu hataletiꞌa
(200) kanafi aliꞌya aliteno ani moneleti kosa hesia
maya miya ohileꞌasine. Tagaya ani moneleti mo
miya hulita ani maya memamisune hunageka
nehano?” huꞌya hae. 38 Hageno Yisasiꞌa mage
huno hie “Mogeho naꞌmagi maya hane?” huno
higeꞌya uꞌya mogayana higeꞌya “Faefuꞌa (5)
mayagi tole noyamegi huno hane.” huꞌya hae.

39Hageno Yisasiꞌa mage hie “Mukiꞌamogatama
alitalu hute hute hutama kanale apepate
mopale maiho.” huno hie. 40 Higeꞌya fifitiꞌa
(50) veala nagopi alitalu huꞌya maigeꞌya vani
hataletiꞌa (100) veala nagopi alitalu huꞌya
mainae. 41 Yisasiꞌa faefuꞌa (5) mayaene tole
noyamene aliteno anafinaga agesaga huno
neꞌageno Anumaya Kotitega ani kavefe huno
muse huteno maya kofa huno agaiꞌaenema
tokaeꞌya nemaiya anagala amamigeꞌya aliꞌya
fako hutele huꞌya veala neꞌamamigeno tole
noyamene kolino mukiꞌa veaꞌma nesayafe
amamine. 42 Amamigeꞌya mukiꞌamoꞌya neꞌya
amamu hae. 43Amamu higeꞌya atalaya mayaene
noyamene atupatapaꞌa alitalu huꞌya kupi aiteꞌya
tuelufuꞌa (12) kupi aigeno havatemaine. 44 Ani
kaveꞌma nemainaya vayala faefu tauseniꞌa
(5,000) vemoꞌya nemainae.

Yisasiꞌa ti agupile umaine.

45 Aupaꞌa Yisasiꞌa agaiꞌaenema tokaeꞌya
nemaiya anagafe mage huno hie “Tamakaya
nagaila nenataletama hagotetama tipi kalefina
haisaga humaitama atu kaiyaga Petesaita
kumatega utegeꞌna nagaya veala humatesugeꞌya
viho.” huno hie. 46 Viho humategeꞌya utageno
Yisasiꞌa Anumayamotega ke huno havigegahe
agoꞌyafi haimaine. 47 Haino mainegeno
hanikigeno tipi kalemoꞌa tikotumona amuꞌnopi
utegeno Yisasiꞌa agaiꞌage ti agegayale maine.
48 Maineno ageana amaulegati yasimoꞌa eaꞌamo
tipi kalemonameyetu fegeteana oꞌvigeno Yisasiꞌa
ageteno kotigahe hia avametega ti kotumona
agupile viaꞌamo amakaitela momakasegahe hie.
49 Amakasegahe ti agupile vianagi eneꞌegeꞌya
ageteꞌya amakesa mage huꞌya haviye “Hakalo
neꞌefi?” nehuꞌya “Avovo.” hae 50 Avovo
huꞌya tusiꞌa koli huteꞌya atali talu hayanagi
aupaꞌa amakaifena mage huno hie “Kolia
ohutama maiho. Nagaya neꞌogi tokiya vaitama
maiho.” huno hie. 51 Huteno tipi kalefi haino
amakaiꞌene nemaiyana yasimoꞌa taga higeꞌya
ani vayaꞌmoꞌya tusiꞌa amamaꞌyoge humainae.
52Yisasiꞌa tokiyaꞌaleti kaveꞌma amaminea yafena
amakuꞌamoꞌa haꞌyagino atalako higeꞌya aepaꞌa
havilama ohunae.

Yisasiꞌa kasagoꞌya Kenesale veala kaliꞌamia
alino kanale humatene.

53 Ti kotuna takaeꞌya Kenesale kotega
uvaꞌyi huteꞌya hatilaviꞌyama vayana tipi kalea
nofiteti ayetenae. 54 Tipi kalefiti hatilavino
neꞌvigeꞌya aupaꞌa veaꞌmoꞌya Yisasina augosafina

agemainae. 55 Ageteꞌya note note amaiyayeꞌya
ute ete huꞌya kali veala hagifanale amavaleꞌya
“Yisasiꞌa ma kumate maine.” huꞌya haya kea
haviteꞌya agaite amavaleꞌya etele humainae.
56 Yisasiꞌa vilega osi kumatelo ala kumatelo
talapinagao kali veala amavaleꞌya kuma
amuꞌnopi momateneꞌya Yisasifena mage huꞌya
havigae “Kanale kenakamo atupalela avate
hisuno?” huꞌya hateꞌya avate humainaya veala
kalimoꞌa kanale humatene.

7
Anumaya Koti kahegi kemoꞌa tototimogami ke-

mona agasemaine.
1 Nagoꞌa Falasia vayaꞌene kahegi kema

havilinaya anagaꞌene Yelusalemuti Yisasite
emainae. 2 Emaineꞌya agayana nagoꞌa Yisasiꞌene
tokaeꞌya nemaiya anagaꞌmoꞌya amayana sese
ohuꞌya kavela nenageꞌya amakemainae*.
3 Falasia vayaꞌagela omainagi mukiꞌa Yuta
veaꞌmoꞌyaene amakinagomoꞌya humainaya
kava akave maleꞌya amayama seseꞌma ohayana
kavela onenagi sese huteꞌyage nenae. 4 Situatega
ugeꞌyama enuꞌya tima ofalesayana onegahagi
tina faleteꞌyage amaugafamoꞌa hilato hutegeꞌya
kavela nenae. Ani yamaꞌagelomagi nayona
vayaꞌmoꞌya kahegi kea tokiyaꞌage huꞌya
humainaya kehe haviꞌya masuene yopaene
susufanenemukiꞌa sese nehae. 5Falasia vayaꞌene
kahegi kema havilinaya anagaꞌene Yisasife
mage huꞌya me hae “Naꞌa higeꞌya kagaiꞌenema
tokaeꞌya nemaiya anagaꞌmoꞌya taginagomogami

kavala neꞌataleꞌya ani kea atagaeꞌya kaveꞌma
negahena amayana sese nohae?” huꞌya havigae.
6 Hageno Yisasiꞌa kenonaꞌamia mage hie
“Tamakaya vagala vaya mainae. Aisaiyaꞌa
Anumaya Koti aune kanomoꞌa tamakaifena
tamage huno Anumaya Koti autaꞌmafina mage
huno humaineane
‘Ani nofi veaꞌmoꞌya amavayaleti huꞌya nagai

nagia alisaga nehayanagi amakuꞌamoꞌa
alulega hanegeꞌya aniꞌa kavala nehae.
7 Amakaya ma mopafi veaꞌmogami
amavayafiti humainaya kahegi kehe
mage humainayane ‘Mani kea Anumaya
Koti ke hanegi akave maleho.’ huꞌya
humainayanagi nagai nagia alisaga hisaya
kavala ohuꞌya afa kava maiꞌya nehae.’
huno kaemaleneane.

8 Anumaya Koti kahegi kea ataletama veaꞌmoꞌya
malenaya kea akave nemalae.

9 Huteno nagoꞌene mage huno hie
“Tamakaitami tamakinagomogami kavaꞌma
akave nemalaya yafe Anumaya Koti kahegi
kea ago atalenae. 10 Moseseꞌa mage huno
humaineane
‘Tamakaya itatami afotamimogami amakia

alisaga nehutama keꞌamia veganokanola
ohutama amaiyaꞌafinaga maiho. Nagoꞌa
veaꞌmoꞌya itaꞌafoꞌamimogamima
kamugema vaimatesayana faligahae.’
huno humaineane.

11-12 Humaineanagi tamakaya mage hutama
hae ‘Nago kanomoꞌa itaꞌafoꞌamogani anaya
hisia monema hanesigenoꞌa itaꞌafoꞌamoganina

anayama ohinunoꞌa mage huno hisie ‘Ani monea
Anumaya Kotina amisua yane huꞌna humainoe.’
huno hinunofena itaꞌafoꞌamoganina nagoꞌene
anayama ohisiana kanalele.’ hutama nehae.
13Ani kemahaya yafe tamakinagomogami kavala
akave malenayafe Anumaya Koti kehena ‘Afa
yane.’ hutama mukiꞌa ani kavala nehae.” huno
humaine.

Veaꞌmogami amakuꞌafima oniꞌyaꞌage
nehamaiya yane.

14 Yisasiꞌa kasagoꞌya veala agaite esaya yafe
nagoꞌene ke higeꞌya ageno mage huno hie
“Tamakaya mani kea havilama hutama hav-
iho. 15-16 Nagoꞌa nesaya yamoꞌma tamavayafi
visia yamoꞌa tamakuꞌafina oniꞌya otamahau-
gahigi tamakuꞌafitiꞌma hatilavisia yamo ali falote
hisigeno tamakuꞌamoꞌa oniꞌyaꞌagela hugahie.”
huno hie.

17 Huteno neꞌamataleno nopinaga haino
mainegeꞌya agaiꞌaenema tokaeꞌya nemaiya
anagaꞌmoꞌya Yisasife mage huꞌya hae “Kagaya
mani avame kemona aepaꞌa hugeta havimano.”
huꞌya havigae. 18 Havigageno Yisasiꞌa
mage huno hie “Tamakaiꞌenena havilama
ohutama nehao? Tamakaya ohavinao mukiꞌa
yana tamavayafima nesaya yamoꞌa oniꞌya
otamahaugahie. 19 Tamavayafi nayaꞌamoꞌa
tamakuꞌafina oꞌuno afaꞌa tamaipafike taviteno
haenagaꞌa aifayolagafina taviteno afa ya
kana nehie.” huno hie. Mani kema hiana
mukiꞌa kavela afaꞌa nesaya kavekeꞌya hane
huno hie. 20 Huteno mage huno hie “Nagoꞌa

yama tamavayafitiꞌma hatilavisia kemoꞌa
tamakuꞌamona alino oniꞌyaꞌage nelamahaiye.
21-22 Veaꞌmogati taguꞌafitiꞌma efalote hia yamoꞌa
maꞌa huno ali falote nehie kanale ohunea tagu
tagesa nehavuna yaꞌene aꞌne munaꞌnene kumai
he yaꞌene musufaya hu yaꞌene vaya hamaefali
yaꞌene alu kanomo aꞌne amavayu hu yaꞌene
alu kanomo yafe age haꞌye hu yaꞌene kefo
yaꞌene havige huno savale savala hu yaꞌene
age lamahaꞌye nehaya yaꞌene veamogami
taipa havita haviya huneꞌamatona yaꞌene
veafe havige humate yaꞌene taugafa alita hai
yaꞌene kema ohavi yaꞌene taguꞌafitila ali falote
nehie. 23 Mukiꞌa ani kefo yama nehaya yana
tamakuꞌafiti efalote hia yamo tamakuꞌafina
oniꞌyaꞌagela humaine.” huno hie.

Fonisia kotega aꞌmoꞌa Yisasina aguꞌa amitafa
humaine.

24 Yisasiꞌa ani kumala neꞌataleno Taiya
kumaꞌmo kaiyaga umaineno agaiꞌama anileꞌma
emainea yafena veaꞌmoꞌya ohavisae huno nago
nopi haino maiyanagi afaꞌa agaiꞌa falaꞌokigahie.
Veaꞌmoꞌya ago haviye. 25 Aupaꞌa nago aꞌmoꞌa
Yisasi avagea haviteno eno aiyafi aleꞌya
meyemaine. Ani aꞌmo munaꞌmona agupi
Kefo Avamula mainea alagino. 26 Isaleli vea
omainea alagino Kaliki ke nehuno Fonisia
nofi ale. Silia kotega alagino munaꞌamona
agupi mainea Kefo Avamu* anatitalesie
huno aukaꞌya huno havige. 27 Yisasiꞌa mage
huno hie “Nafaꞌnemoꞌya hagoteꞌya kavela
negahae. Havigu nafaꞌnemogami kavela

hamanafaleta kalayagamogami amamisunana
haviya hugahie.” huno hie.

28 Higeno ani aꞌmoꞌa mage huno hie “Anu-
mayamogae tamage hananagi nafaꞌnemoꞌya ne-
nageno osi atupaꞌa sipaleti asaga hulavia yana
kalamoꞌya yogiꞌya nenae. Kagaya ani kava huka
nagaya Isaleli a omainoanagi osiꞌa nahaꞌmao.”
huno hie.

29Higeno Yisasiꞌa ani afenamage huno hapaiye
“Kekaꞌa ago hanageꞌna havuafe nokalega vuo.
Kefo Avamuꞌmoꞌamunakamona ago ataleno vie.”
huno humaine. 30 Higeno nomaꞌalega viaꞌamo
mogeana Kefo Avamuꞌmoꞌa ago ataleno vigeno
munaꞌamoꞌa kanale huno sipale faemainegeno
itaꞌamoꞌa mogemaine.

Yisasiꞌa nago aifo kanomo agesaene avayaene
alino kanale hutene.

31 Yisasiꞌa Taiya kumala ataleno aiyahae huno
Saitoni kumala agaseno viaꞌamo teniꞌa (10) kuma
hanelega mogaseno Kalili ti agegayalega uvaꞌyi
humaine. 32 Uvaꞌyi higeꞌya veaꞌmoꞌya nagola
yuna aifo kanoa Yisasitega avaleꞌya vayana ani
aifo kanomoꞌa hagifali ke nehatagegeꞌya Yisas-
ife mage huꞌya hae “Augafale kayateti avate
hisane.” huꞌya havigae. 33 Yisasiꞌa ani kanoa
neꞌavaleno veala amataleno faitega anakaiꞌanige
umaineꞌana aya avoyaleti aifo kanomona age-
safi vaiteno avetuꞌna heno ayateti avefuꞌnale
avatemalene. 34 Malegeno anafinaga agesaga
huno “Vaeha ausoꞌnio.” huteno agaifena agaiꞌa
kefiti mage huno hie “Efata.” huno hie. Tagai
kefina “Kagesa akalo hino.” huno hapaiye.

35 Higeno agesamoꞌa akalo higeno avefuꞌnamoꞌa
kanale higeno aikalo huno kea kea hie. 36Yisasiꞌa
mage huno hie “Nagoꞌa veala mani yafena
hamaꞌopaiho.” huno kahegi mateanagi ani
kea huꞌya atile male huꞌya mukiꞌa veaꞌmogami
amakesale mohu mehu humainae. 37 Hageꞌya
haviya veaꞌmoꞌya tusiꞌa amamaꞌyo aigeꞌya mage
hae “Mukiꞌa yana aligeno kanale kanale nehie.
Yuna aifo vayala aya malegeꞌya kea nehaviye.
Aifo vayala keꞌamia ali falote huneꞌamamie.”
huꞌya nehae.

8
Yisasiꞌa fo tauseniꞌa (4,000) vaya kavela

amamine.
1-2 Nago yupa kasagoꞌya veaꞌmoꞌya alitalu

huꞌya maiyana nesaya yana omalegeno
Yisasiꞌa agaiꞌaenema tokaeꞌya nemaiya
anagafe ke higeꞌya ageno mage hie “Mani
veala tagufa (3) yupa nagaiꞌene mainageno
nesaya kaveꞌamia omalea yafe nahau
huneꞌamatoe. 3 Nagoꞌa veala ayaꞌaya kotegati
emainagi havigu amatalesugeꞌya katega
neꞌvisageno amakatesigeꞌya amaugetunatu
huꞌya takatiyafena nonahaiye.” huno
hamapaiye. 4 Yisasiꞌenema tokaeꞌya nemaiya
anagaꞌmoꞌya mage huꞌya hapaiye “Mauna kola
vaya omai kolagi hanateti maya alita ani veaꞌnea
amamisune?” huꞌya havigae. 5 Hageno Yisasiꞌa
mage huno hamavige “Tamakaya naꞌmagiꞌa
maya hane?” huno higeꞌya mage hae “Tagaipina
seveniꞌa (7) mayaꞌage hane.” huꞌya hapaiye.

6 Hageno Yisasiꞌa muki veafena “Mopale
maiho.” huno higeꞌyamopalemainageno Yisasiꞌa
ani seveniꞌa (7) maya alino Anumayamotega
muse huno havigeteno aposite aposite huteno
agaiꞌaenema tokaeꞌya nemaiya anagala
amamigeꞌya mukiꞌa veapina vaya kaimainae.
7 Nagoke okasi noyame kanoꞌa hanegeno
Yisasiꞌa Anumayamotega ani noyamehe muse
huteno “Amamite amamite hiho.” huno higeꞌya
vaya kaimainae. 8 Kaigeꞌya mukiꞌa veaꞌnea
nageno amamu higeꞌya atalaya maya atupayaga
Yisasiꞌenema tokaeꞌya nemaiya anagaꞌmoꞌya
alitalu huteꞌya seveniꞌa (7) kupi aihavatemainae.
9 Ani kaveꞌma naya veneꞌnea fo tauseniꞌa
(4,000) vayaꞌmoꞌya nemainae. Netageno Yisasiꞌa
humategeꞌya umainae. 10 Utageno Yisasiꞌa
agaiꞌaenema tokaeꞌya nemaiya anagaꞌene tipi
kalefi haisaga humaiꞌya Talamanuta kumatega
umainae.

“Tokiyaꞌage avame yana hugeta agamano.”
huꞌya hae.

11 Falasia vayaꞌmoꞌya Yisasite eꞌya agaiꞌene
ke vaiꞌya ayevataga hisaya yafe mage huꞌya
hae “Kagaya ikapinagati tokiyaꞌage avame yana
hugeta agamano.” huꞌya hae. 12 Hageno
Yisasiꞌa aipa havino kanaꞌage huteno mage huno
hie “Naꞌa higetama meni kanafima mainaya
veaꞌmogatama tokiyaꞌage avame yafena na-
havinegae? Tamage tamahapaisua kea hav-
iho meni kanafima mainaya veaꞌmogatamina
tokiyaꞌage avame yana tamaveotigahue.” huno

hie. 13 Huteno neꞌamataleno tipi kalefi haisaga
humaino atu faliga ugahe umaine.

Falasia vayaꞌene Helotiꞌene nehaya kea kai-
hamema halenegia yate huvame ke humaine.

14Yisasiꞌenema tokaeꞌya nemaiya anagaꞌmoꞌya
tima lakaeꞌya vayana amakekaniꞌya nagoke
maya kanoꞌa aliꞌya umainae. 15 Aliꞌya
vayanagino Yisasiꞌa mage huno hamapaiye
“Tamakaya Falasia vayaꞌene Helotiꞌene
amakupima hanea yana agelama ohuneꞌya
amavayaleti havigema nehaya yamoꞌa
kaihamemo halenegia avamete huno halegino
alakefa hisia yafena kaꞌye ho.” huno hie.
16 Higeꞌya ani vayaꞌmoꞌya amakaiꞌamia huge
havige nehuꞌya mage hae “Tagaya maya oꞌalita
emainona yafe nehie.” huꞌya amakaiꞌamia hae.
17 Hageno Yisasiꞌa ani vayaꞌmoꞌya haya kea ago
haviteno mage hie “Naꞌa higetama ‘Kavetia alita
omenone.’ hutama tamakaitamia huge havige
nehae. Tamakesa havilama hutama ohavinao?
Tamakuꞌamoꞌa tilemainegetama nohavio?
18-19 Tamaulaga haneanagi agelama nohao?
Tamakesa haneanagi havilama nohao? Faefuꞌa
(5) maya aliꞌna apositeꞌna faefu tauseniꞌa (5,000)
veyagama amaminoa yafena tamakekanitama
mainao? Naꞌmagi kupi atupatapa aimalageno
havatemaine?” huno hamavigegeꞌya “Tuelufuꞌa
(12) kule.” huꞌya hapaiye. 20 Hageno mage
huno hie “Seveniꞌa (7) maya aliꞌna apositeꞌna
fo tauseniꞌa (4,000) vaya amamugeꞌya neteꞌya
naꞌmagi kupi atupatapa aigeno havatemaine?”
huno hamavigegeꞌya “Seveniꞌa (7) kule” huꞌya

hapaiye.” 21 Hageno mage huno hie “Naꞌa
higetama nohaviye?” huno hamavige.

Yisasiꞌa nagola aulaga asu humai kanoa Pete-
saita kumate alino kanale hutene.

22 Petesaita kumate uvaꞌyi hageꞌya veaꞌmoꞌya
nagola aulaga asu humainea kanoa avaleꞌya Yisa-
site neꞌeꞌya mage huꞌya hae “Musekaꞌa nehunagi
augafale avate huo.” huꞌya hae. 23 Hageno
Yisasiꞌa aulagama asu humai kanoa ayate alino
kumala ataleno avaleno malaga viaꞌamo aulagafi
avetuꞌnaheteno aya nemalenomage hunohavige
“Nago yana neꞌagano?” huno havige. 24 Higeno
agesaga huno ageana higeno mage huno hie
“Veala neꞌagogeꞌya yosa kana huꞌya vaiyatete
nehae.” huno hie. 25 Higeno Yisasiꞌa nagoꞌene
aniꞌa huno ayana aulagale malegeno aulagamoꞌa
kanale higeno agemaine. Aulaga age haleno
muki yana kanaleꞌya huno agemaine. 26Agegeno
Yisasiꞌamage huno hie “Ma kumatela oꞌuka eteka
nokalega vuo.” huno hie.

Pitaꞌa hufalote huno “Yisasiꞌa Anumaya Kotiꞌa
taugafa aligatigahema hutenea kanoe.” huno hu-
maine.

27 Yisasiꞌa agaiꞌaenema tokaeꞌya nemaiya
anagaꞌene Sisalia Filipai kotega hanea kumate
ugahe katega neꞌuno mage huno hamavige
“Veaꞌmoꞌya nagaifena taꞌe huꞌya nehae?”
huno hamavige. 28 Hamavigegeꞌya kenonaꞌa
mage huꞌya hae “Nagoꞌa veaꞌmoꞌya kagaifena
‘Tima fale neꞌamatea Yoniꞌe.’ huꞌya hageꞌya
nagoꞌa veaꞌmoꞌya ‘Ilaiya maine.’ huꞌya hageꞌya
nagoꞌa veaꞌmoꞌya ‘Anumaya Kotina aune

kanoꞌa maine.’ huꞌya nehae.” huꞌya hapaiye.
29 Hapaigeno Yisasiꞌa mage huno hamavige
“Tamakaya nagaifena taꞌe hutama nehae?” huno
hamavigegeno Pitaꞌa kenonaꞌa mage huno hie
“Kagaya Kalaisigae Anumaya Kotiꞌa taugafa
aligatigane huno hugatenea kano mainane.”
huno hie. 30 Higeno Yisasiꞌa amaumono
maleno mage huno hie “Mani kea nagoꞌa veala
hamaopaiho.” huno humaine.

Yisasiꞌa “Faliteꞌna hetigahue.” huno humaine.
31 Ani yupa Yisasiꞌa agaiꞌaenema tokaeꞌya

nemaiya anagafena haenagama falote hisia
yafe aepa heno hamapaino mage huno hie
“Nagaya ikapinagati emainoa kanoa vayaꞌmo
natenea kanomoꞌna tusiya huꞌna nagata yana
alisugeno Yuta vayatamaene mono note kava
vayaꞌene kahegi kema havilinaya anagaꞌene
amakaveꞌno hunateꞌya nahaesageꞌna falisugeꞌya
komufi hevainatesageno naugafamoꞌa tole yupa
maitenageꞌna tagufa kanale falimainesufitila
eteꞌna hetigahue.” huno hamapaiye. 32Hufalote
huno hamapaigeno Pitaꞌa Yisasina faitega
avaleno mage huno mo hapaiye “Kagaya ani
kea ohuo.” huno hie. 33 Higeno Yisasiꞌa
maiyahae huno nagoꞌa agaiꞌaenema tokaeꞌya
nemaiya anagala amaketeno Pitafe keamakino
mage huno hie “Sataniga mai halenato kagaya
Anumaya Koti havimainea aguꞌagesa kanaleꞌya
huka nohavinagi vayaꞌmoꞌya kahapaiya amaku
amakesa nehavine.” huno hie.

34 Huteno kasagoꞌya alitalu haya veaꞌnene
agaiꞌaenema tokaeꞌya nemaiya anagafeꞌene

ke higeꞌya ageno mage huno hamapaiye
“Nagoꞌa veaꞌmoꞌya nakave visaya amakesa
havinuꞌyahena amaugafama aliꞌya hai yana
amakaveꞌno huteteꞌya nagaiꞌma nagata
aisigeꞌnama falisua avamete amakesa haviteꞌya
yafaga yosa kofiꞌya nakave visae. 35 Nagoꞌa
veaꞌmoꞌya hamaimuꞌma hanesigeꞌya mai
yaꞌamima atafa hutalako hisagenoꞌa ani yamoꞌa
fanane hugahianagi nagoꞌa veaꞌmoꞌya nagaife
huꞌya nagai kanale mono kema hamapaisaya
yafema mai yaꞌamiene hamaimuꞌamiene
atalesagenoꞌa ani mai yaꞌami aligatisigeꞌya
agola maigahae. 36 Nago kanomoꞌa mukiꞌa ma
mopafi afeno yama alisia yafe faliteno agola
maige maige hisia haimuꞌa atalesiana alimainea
mone afeno yamoꞌa hanaꞌa huno haꞌmaegahie?
Aꞌao haꞌomaegahie 37 Falitesigenofena agola
maige maige hisia haimula eteno alisia yafe
mukiꞌa ma mopafi mone fenoꞌyana afaꞌa
atalegahianagi aya ohugahie. 38 Nagoꞌa
veaꞌmoꞌya meni kanafina kefo yama nehaya
veaꞌnene, Anumaya Koti kema ataleteꞌya
alu kate neꞌvaya veaꞌnene, maineꞌya nagai
kene nagaiꞌnienefema huꞌya ‘Aoteꞌyamaꞌae.’
hunatesageꞌna nagaya ikapinagati emainoa
kanoa vayaꞌmo natenea kanomoꞌna esua
yupa Nenafana tokiya hale yamaꞌaene alu
aotage ensole anagaꞌmoꞌyaene eteꞌna esuana
aniꞌa huꞌna ani veaꞌnehena nagaye huꞌna
‘Tamahaoteꞌyatamie.’ huꞌna humategahue.”
huno humaine.

9
1 Yisasiꞌa mage huno hamapaiye “Tamage

huꞌna tamahanepauve maleꞌma hetiꞌya mainaya
veala nagoꞌamogatama ofalinesageno hagoteno
Anumaya Koti kava yagaisia yamoꞌa himamu
yamaꞌaene efalote hinagetama agetetama hae-
naga faligahae.” huno hamapaiye.

Yisasina augafamoꞌa alino alu kava humaine.
2 Yisasiꞌa sikisiꞌa (6) kana maiteno Pitana

Yemesina Yonigamina amavaleno ayaꞌaya
agoꞌyafi haiꞌya amakaiꞌamige maineꞌya agayana
Yisasi augafamoꞌa alino alu augafa kalimaine.
3Kenaꞌamoꞌa mopafima mainaya veaꞌmoꞌya sese
nehageno efeꞌage nehia avamete ohunegi tusiya
huno efeꞌage huno alave alave humaine. 4 Tole
kanolatana Moseseꞌene Ilaiyaꞌene evaꞌyi huꞌana
Yisasiꞌene kaiyeke nehaꞌageꞌya agemainae.
5 Pitaꞌa Yisasife mage huno hie “Hulavenelina
kanomogae tagaya male maunana kanale nehie.
Tagaya katega nona tagufa (3) kilamatesune
kagaila nagolagi Mosesena nagolagi Ilaiyana
nagolagi huta kilamatesune.” huno hie. 6 Tusiya
huꞌya kolima haya yafe Pitaꞌa ‘Naꞌane ke hisue?’
huno agesa havigeno mani kea humaine. 7 Ani
kea hanepaigeno agola siaꞌmoꞌa evaꞌyi huno
melino aiso humategeno ani siapinagati age aino
mage huno hie “Mani nafaꞌnea nagai nafaꞌnegi
naguꞌafifena nenahaiya nafaꞌnegi agai kea
haviho.” huno siapinagati humaine. 8 Higeꞌya
aupaꞌa moge mege huꞌya agayana nagoꞌa
vayala omaigeno Yisasiꞌa agaiꞌage mainegeꞌya
agemainae.

9 Ageteꞌya agoꞌyafitila enelaviꞌya Yisasiꞌa
kahegi maleno mage huno hamapaiye
“Manima agaya yafena nagoꞌa veaꞌnea
hamaꞌopaiho. Haenagama nagaya ikapinagati
emainoa kanoa vayaꞌmo natenea kanomoꞌna
falimainesufiti hetisua yupa hamapaigahae.”
huno hie. 10 Higeꞌya ani kemo akave maleꞌya
hamaꞌopainagi “Falimainesufitila eteꞌna
hetigahue.” huno hia kemo aepaꞌahe atiyeꞌya
amakaiꞌami huge havige hae. 11 Mage huꞌya
Yisasina havigae “Naꞌa higeꞌya kahegi kema
havilinaya anagaꞌmoꞌya Ilaiyaꞌa hagoteno
etesigeno Anumaya Kotiꞌa hutesigeno taugafa
aligatisia kanoa egahie huꞌya humainae?” huꞌya
havigae. 12 Hageno Yisasiꞌa mage huno hie
“Tamage Ilaiyaꞌa hagoteno eno mukiꞌa yana
melino talo tala hugahie. Aniꞌa huꞌya nagaifena
Anumaya Koti autaꞌmafina kaemalenayane
“Ikapinagati emainoa kanoa vayaꞌmo natenea
kanomonina amakaveꞌno hunateꞌya ali haviya
hunatesageno naugafa nagata aigahie.” huꞌya
nagaifena humainayane. 13 Tamahanepauve
Ilaiyaꞌa ago egeꞌya Anumaya Koti autaꞌmafina
kaemalenaya avamete huꞌya amakaiꞌamia
hamaiya avamete agaila havi kavala hutenae.”
huno humaine.

Yisasiꞌa nagola mananiꞌya neꞌagea nafaꞌnea
alino kanale hutene.

14 Nagoꞌa agaiꞌaenema tokaeꞌya nemaiya
anagatega evaꞌyi huꞌya agayana kasagoꞌya
veala anile alitalu humainageꞌya kahegi kema
havilinaya anagaꞌmoꞌya Yisasiꞌenema tokaeꞌya

nemaiya anagaꞌene mo huhaviya me huhaviya
huꞌya kea vaiye. 15Neꞌvaigeno mukiꞌa veaꞌmoꞌya
Yisasina ageteꞌya tusi muse nehuꞌya amaiyayeꞌya
moli falu fala hutenae. 16 Yisasiꞌa mage huno
hamavige “Naꞌafene hutama mo huhaviya me
huhaviya nehae?” huno hamavige. 17 Higeno
nagola anile maiya kanomoꞌa mage huno hie
“Humavenelina kanomogae Kefo Avamuꞌmoꞌa
nafaꞌneꞌnimona agupi haimaineno nafaꞌneꞌnimo
avayale maihiya humainegeꞌna kagaitega
avaleꞌna neꞌoe. 18 Neꞌogi Kefo Avamuꞌmoꞌa
atafa huteno atalegeno takatino faemainegeno
agalemoꞌa selu selu nehigeno ave kume
neganeno augafamoꞌa apipupapu nehigeꞌna
kagaiꞌenema tokaeꞌya nemaiya anagafe ‘Kefo
Avamula anatitaleho.’ huꞌna huana ya hugeteꞌya
anatioꞌatalenae.” huno hie.

19 Higeno Yisasiꞌa mage huno hie “Ae meni
kanafima mainaya veaꞌmogatama nagaifena
havitama tamakupina omalenetama tamametitia
nohaya veaꞌmogatama naꞌmagi kanafi
tamakaiꞌenena mainesugetama havigahae?
Ohaviya yafena kasalo nenahae. Naꞌmagi
kanafi tamakaiꞌenena kanaleꞌya huꞌna ako huꞌna
maisue? Nagaitega avaletama eho.” huno hie.
20 Higeꞌya avaleꞌya ageno Kefo Avamuꞌmoꞌa
Yisasina ageteno ani nafaꞌnemona alino
kigepagige hia kava huteteno ali takatitalegeno
ani nafaꞌnemoꞌa mopafi asaga hulavino kasegase
nehigeno agalemoꞌa selu selu humaine.

21 Higeno Yisasiꞌa nefafena mage huno havige
“Naꞌmagi kanafi aniꞌa haumaine?” huno hav-
igegeno nefaꞌa mage huno hie “Osi nafaꞌne mai-

negeno aniꞌa haumaine. 22Mukiꞌa kanafina Kefo
Avamuꞌmoꞌa ayelakatitalegeno atafiꞌene tipiꞌene
haefalisia kava nehigeꞌna kagaya kanale hu-
mainenuka kahau hulateka tahaꞌmao.” huno hie.
23 Higeno Yisasiꞌa mage huno hie “Naꞌa higeka
nagaifena kanale humainenuka nahaꞌmao huka
nehane? Nagaifema agupi maleno ametiti ne-
hia kanomoꞌa mukiꞌa yana alu ya alu yana
afaꞌa hileꞌasinagi.” huno hie. 24 Higeno aupaꞌa
ani nafaꞌnemona nefaꞌa mage huno hie “Na-
gaya kagaifena nagupi maleꞌna nametiti nehua-
nagi nagupi maleꞌna nametiti hua yanimoꞌa
aupa nehigi alika ayaꞌaya hunato.” huno hie.
25 Hanepaigeꞌya veala tusiya huꞌya amaiyayeꞌya
elitalu hageno Yisasiꞌa neꞌamakeno Kefo Ava-
mufena kemakino mage huno hie “Kagaya Kefo
Avamuꞌmogae agesama ailileka avaya alilu ki-
mainana Kefo Avamuꞌmogae hai kahapauve
agupitila hatilavika vuo. Nagoꞌa kanafina
nagoꞌene agupina haiofalo.” huno hutene.
26 Higeno Kefo Avamuꞌmoꞌa ala kenake nehuno
ani nafaꞌnemona tusiya huno alino kigepagige
hia kava huteteno hatilavino ataleno vigeno ani
nafaꞌnemoꞌa fali vaya kana huno faemainegeꞌya
kasagoꞌya veaꞌmoꞌya “Ago falimaine.” huꞌya
hae. 27 Nehageno Yisasiꞌa ayate alino avalesaga
hutegeno hetimaine.

28 Haenaga Yisasiꞌene nopinaga haino
mainegeꞌya agaiꞌaenema tokaeꞌya nemaiya
anagaꞌmoꞌya amakaiꞌamige maineꞌya mage
huꞌya havigae “Tagaya ya hugetonana ani
Kefo Avamula naꞌa higeta anatioꞌatalenone?”
huꞌya hae. 29 Hageno Yisasiꞌa mage huno

hamapaiye “Maꞌa augafa Kefo Avamula alu
yatetila oꞌanatigahagi Anumaya Kotitega ke
huta havigesaya yatetike anatigahae.” huno
hamapaiye.

Tole kanale Yisasiꞌa “Faliteꞌna hetigahue.”
huno humaine.

30-31 Ani kumala neꞌataleꞌya Kalili kotegama
vayana “Veaꞌmoꞌya visua kumafena ohavisae.”
huno higeꞌya ako huꞌya falakiꞌya neꞌvageno
agaiꞌaenema tokaeꞌya nemaiya anagala Yisasiꞌa
mage huno humavenelie “Ikapinagati emainea
kanoa vayaꞌmo atenea kanoa agaila atafa huꞌya
avaleꞌya vaya amayapi atesageꞌya haesageno fali-
gahie. Faliteno hevaitesageno tole yupa komufi
maiteno tagufa (3) kana falimainesifitila heti-
gahie.” huno hamapaiye. 32 Anima hamapaiya
kea havilama ohaya yafe koliꞌa huꞌya havioke-
nae.

Ta ala kanoa maine?
33 Kapaneamu evaꞌyi huteꞌya Yisasiꞌa nopi

haino maineno amakaife mage huno hamavige
“Katega naꞌane kea kea hume hume emainae?”
huno hamavige. 34 Katega neꞌeꞌya ma ke hume
emainae “Kagaya ala kano mainapi nagaya ka-
gaseꞌna ala kanoa mainoe?” huꞌya huge hav-
ige hume aya kehenagiꞌya kea ohuꞌya mainae.
35 Mainageno Yisasiꞌa mopale maineno “Egeꞌna
tamahapaino.” huno higeꞌya tuelufuꞌa (12)
anagala ageno mage huno hamapaiye “Nago
kanomoꞌa ‘Ala kanoma maisue.’ hinunofena
haenagalafamainenomukiꞌa veala kayo kayoꞌma

humatesiana ala kano maigahie.” huno hama-
paiye. 36-37Huteno nagola okasi nafaꞌnea avaleno
amuꞌnoꞌamifi hetiteneno avalesaga huno anuk-
ilineno mage huno hie “Nagoꞌa veaꞌmoꞌya na-
gaifema haviꞌya maꞌa augafa osi nafaꞌnema
avaleꞌya falu fala hisayana nagaiꞌene navaleꞌya
falu fala hunenatae. Nagaiꞌmanavaleꞌya falu fala
hisayana hunatenea Nenafaꞌene avaleꞌya falu
fala huneꞌatae.”

Veaꞌmoꞌya kamema huotatesayana tagai
kanapa maigahae.

38 Yoniꞌa mage huno humaineane
“Hulavenelina kanomoga tagaya agonana
nago kanomoꞌa kagai kagile Kefo Avamula vea
amakusafinagatila anatineꞌatalegeta neꞌageteta
takaveꞌma nohia yafe ‘Aniꞌa ohuo.’ huta ‘Aꞌao.’
hutenone.” huno hapaiye. 39 Yisasiꞌa Yonife
mage huno hapaiye. “Ani kanoa alitama ‘Aꞌao.’
huoꞌateho. Nagoꞌa veaꞌmoꞌya nagai nagile
tokiyaꞌage aliꞌyama alisayana aupaꞌa nagaifena
huhaviyana huonategahae. 40 Veaꞌmoꞌya
kamema huotatesayana tagai kanapa maigahae.
41 Tamage tamahanepauve nagoꞌa veaꞌmoꞌya
tamakayama Kalaisi nafaꞌnema mainaya yafe
yasi tima tamamisagetama nesayana anonaꞌa
kanale miya aligahae.”

Kefo auꞌava yamoꞌa Yisasife amakupi maleꞌya
ametiti nehaya yamona ali haviya nehie.

42 “Nagola osi nafaꞌneꞌni, nagaife havino agupi
maleno ametiti nehisia nafaꞌnehema nagoꞌa
veaꞌmoꞌya ‘Kefo yama huo.’ huꞌya havi kapima
avaletesayana tusiꞌa havi kava nehayanagiꞌna

tusiꞌa kana ya amamigahue. Ala yafagefaleti
ani kanomo ageꞌyafi maleꞌya nofi kiteteꞌya
hage lipi hagaꞌyu hutalesayana afa ya kana
kana ya haneanagi nagaya tusiꞌa kana ya
amamigahue. 43-44 Kayamoꞌa ‘Kefo yama huo.’
huno kavaleno havi kapima katesigekahena ani
kayana aifakalitalo. Aifakalitalesanana kanale
hugahie. Kaugafamoꞌa haviya humainesia
kanoma maisanana haꞌno ohisia kahaimula
hanesia kano maigane. Havigu tole kaya
hanenageka kefo ya hisana kagesa kaminegeka
kefo yama humainana yafe kavaleno hani yapi
agola tegelege nehia atafi hagaꞌyu hugatalegahie.
45-46 Kaiyamoꞌa ‘Kefo yama huo.’ huno kavaleno
havi kapima katesigekahena ani kaiya aifakalika
atalo. Aifakalitalesanana kanale hugahie.
Kaugafa haviya humai kano maisanana
haꞌno ohu kahaimula hanesia kano maigane.
Havigu tole kaiyamoꞌa kefo ya hisana kagesa
kaminegeka kefo ya humainana yafe kavaleno
hani yapi agola tegelege nehia atafi hagaꞌyu
hugatalegahie. 47 Kaulagamoꞌma agea yafema
kefo yama hisana kagesa kaminagekahena ani
kaulaga ali faꞌyika atalo. Ali faꞌyitalesanana
kanale hugahie. Nagoke kaulaga hanesigeno
Anumaya Kotiꞌa kava yagaimainea kumatela
umaigananagi havigu tole kaulagamoꞌa kefo ya
hisana kagesa kaminegeka kefo ya humainana
yafe hani yapi tegelege nehia atafi kavaleno
hagaꞌyu hugatalegahie. 48 Anima ata legelege
nehia kumapi veaꞌmoꞌya ani atafi mainageno
kani kafaꞌamimoꞌa ofalisigeno atamoꞌa asua
ohugahie.

49 Hagema kavete falea avamete huno veala
mukiꞌamogatamina ataleti falelamategahie.
50 Hagea kanale ya haneanagi hagaꞌageꞌma
nehia yamaꞌa haꞌnoma hisiana hanaꞌa hutama
hagaꞌageꞌma nehia yamaꞌa ali falote hugahae?
Hage kana yana tamakuꞌafi hanesigetama alava
hutama nagoke tamaku tamakesale kigi yokalo
hutama maiho.” huno humaine.

10
Yisasiꞌa ve alavema apase yafe humaine.

1 Yisasiꞌa ani kola neꞌataleno Yutia kotega
viaꞌamo Yotani timoꞌa ame kaiyaga uvaꞌyi huno
mainegeꞌya mukiꞌa veala agaite melitalu hageno
nehia kava huno nagoꞌene hamapaiye.

2 Hamanepaigeꞌya nagoꞌa Falasia vayaꞌmoꞌya
Yisasite eꞌya ase ohisea kema hisiafene huꞌya
nagola ayevataga hisaya kea mage huꞌya havigae
“Nago kanomoꞌa aꞌama atalesia agesa hisigenoꞌa
kahegi kemoꞌa ‘Afaꞌa atalegahie.’ huno hu-
maineo?” huꞌya havigae. 3 Hageno Yisasiꞌa
kenonaꞌamia mage huno hamavige “Mosese ka-
hegi kemoꞌa ani yafena naꞌane humaine?” huno
hamavige. 4 Higeꞌya mage huꞌya hae “Moseseꞌa
nagola kahegi kefina mage huno tahapaimaine
‘Vemoꞌa aꞌamona avo kaenoneꞌaminohutesigeno
haꞌno huno ugahie.’ huno humaineane.” huꞌya
hae. 5 Hayanagi Yisasiꞌa mage huno hama-
paiye “Tamakaya ke ohavitama veganokano haya
yafe Moseseꞌa aꞌma atalesaya kea kaemaleneane.
6-8Kaemaleneanagi Anumaya Koti avopina mage
huno humaineane

‘Ehe yupa Anumaya Kotiꞌa vene aꞌene talo
humaleneane. Vene aꞌene talo humalenea
yafe nago kanomoꞌma itaꞌafoꞌamoganima
anataleno aꞌamoꞌene ailokaeno maisiana
ani tolemogania nagoke anaugafa
kaligaꞌe.’ huno humaineane.

Naꞌa humaineafe nagoꞌene tolelatana omaigaꞌagi
nagoke anaugafa kaliꞌana maigaꞌe. 9 Anumaya
Kotiꞌa ago alino hagelafimaleneanagino nagola
ma mopale kanomoꞌa ani alavelatana mai
yaꞌania alino apase oꞌanatesie.” huno hie.

10 Mani kea huteno nopinaga haino maineno
agaiꞌaenema tokaeꞌya nemaiya anagaꞌmoꞌya ani
kehena havinegae. 11 Havigageno mage huno
hie “Nago kanomoꞌa aꞌama ataleno alu aꞌma
aliana ani kanomoꞌa kumai kava huno hagote
aꞌamona ali haviya huneꞌate. 12 Nagi nago
aꞌmoꞌma anauꞌamoma ataleno alu veleꞌma viana
ani aꞌmoꞌa kumai kava nehie.” huno hie.

Yisasiꞌa “Nafaꞌneyaga amatalegeꞌya nagaitega
eho.” huno humaine.

13 Veaꞌmoꞌya nafaꞌneꞌamia avaleꞌya Yisasite
“Aya malese.” huꞌya neꞌageꞌya agaiꞌaenema
tokaeꞌya nemaiya anagaꞌmoꞌya “Naꞌa ohiho.”
huꞌya kemamakimainae. 14 Yisasiꞌa kema ama-
makiya yana ageteno haivaimateno mage huno
hie “Nafaꞌneyaga amatalegeꞌya nagaitega eho.
Ka heakioꞌamateho. Nafaꞌne avamete maiya
veaꞌmoꞌyamage nehae ‘Tagaitigemaunana tokiy-
atia omalegi Anumaya Koti kava yagailate-
sie.” huꞌya hae. 15 Tamagelafa huꞌna tama-
hanepauve nafaꞌne avamete maisaya veaꞌmoꞌya

‘Tagaitige maunana tokiyatia omaleafe Anu-
maya Kotiꞌa kava yagailatesie.’ huꞌya ohisayana
Anumaya Kotiꞌa kava yagaimainea kumatela
oꞌugahae.” huno hie. 16 Huteno Yisasiꞌa ani
nafaꞌneyaga amavaleno amanukilineno “Anu-
maya Kotiꞌa kanale manua tamamisie.” huno
amaugafale ayana malene.

Kasagoꞌya afenomaꞌa hanea kava kanomoꞌa
Yisasiꞌene kea kea humaine.

17 Yisasiꞌa katega ugahe nehigeno nago
kanomoꞌa aiyayeno eaꞌamo aule aleꞌya meyeno
mage huno havige “Kagaya kanale ya huka
humavenelina kanomogae hanaꞌa huteꞌna agola
maige maige hisua nahaimula alisue?” huno hie.
18 Higeno Yisasiꞌa mage huno hie “Naꞌa higeka
nagaifena ‘Kanale kano mainane.’ huka nehane?
Anumaya Kotiꞌa agaiꞌage kanale kanoa maine.
19 Kagaya Anumaya Koti kahegi kea havilinane
ani kemoꞌa mage huno humaine ‘Vayala haegeno
ofalino. Kumai he yana ohuo. Musufa yana
ohuo. ‘Ma kanomoꞌa havi kava nehie.’ huka
havigehena kena oꞌvalo. Havigea ayevataga
huka alu veaꞌmo yana oꞌalio. Itakafokamo kea
‘Kahaoteꞌyakaꞌae.’ ohuo.” huno hie. 20 Higeno
ani kanomoꞌa mage huno hie “Hulavenelina
kanomogae nagaya nafaꞌnema mainoa kanaleti
aepa heꞌna mukiꞌa ani kema hana kea akave
nemaloane.” huno hie. 21 Higeno Yisasiꞌa
ani kanoa ageana agaifena hau ayamopafima
haiya yafena ageteno mage huno hie “Nagoꞌa
yafena kosa heꞌokatene. Nago kavaꞌene huo.
Mukiꞌa malenana mone afenoꞌyakaꞌa alika

fako huka moneꞌamima omalenesia veaꞌnema
amamisanagenoꞌa Anumaya Kotiꞌa ikapinaga
afenoꞌyana kamigahie. Afenoꞌyakaꞌa fako
huka amamite amamite huteka nakave eno.”
huno hie. 22 Higeno ani kanomoꞌa ani kea
havianagi mone afenomaꞌama kasago humainea
yafe oꞌatalesia agesa haviteno augosamoꞌa
atili kaegeno aipamoꞌa tusi kanaꞌage higeno
ataleno umaine. 23 Vigeno Yisasiꞌa agaiꞌaenema
tokaeꞌya nemaiya anagala moge mege huno
neꞌamakeno mage huno hie “Mukiꞌa mone
afenoꞌyaꞌamima hanesia veaꞌmoꞌya kasageke
humaiꞌya humaiꞌya Anumaya Kotife ‘Kava
yagailato.’ huꞌya hugahae.” huno hie. 24Higeꞌya
agaiꞌaenema tokaeꞌya nemaiya anagaꞌmoꞌya ani
kehena amamaꞌyoa aiyanagi Yisasiꞌa nagoꞌene
mage huno hie “Nafaꞌneꞌnimogatama veaꞌmoꞌya
kasageke humaiꞌya humaiꞌya Anumaya Kotifena
‘Kava yagailato.’ huꞌya hugahae. 25 Nagola
pulumaka kana afumo agia kemolumoꞌa
nekaꞌyamo kapima haifalesiana afaꞌa yoꞌyo huno
haifalegahianagi mukiꞌa mone afenoꞌyamaꞌa
hanesia kanomoꞌa Anumaya Kotifena ‘Kava
yagainato.’ huno kasageke huno haifalegahie.”
huno humaine. 26 Haviya anagaꞌmoꞌya tusiꞌa
amamaꞌyo aigeꞌya mage huꞌya hae “Naꞌama
humainesiana hana veaꞌmogami amaku amame
Anumaya Kotiꞌa aligatigahie?” huꞌya hae.
27Hageno Yisasiꞌa amakeke huno amakemaineno
mage huno hie “Veaꞌmogamina tokiyaꞌamia
omaleneanagiꞌya ohugahayanagi Anumaya
Kotiꞌa mukiꞌa kava hisia tokiyaꞌa haneanagino
afaꞌa aligatigahie.” huno hie.

28 Higeno Pitaꞌa mage huno hie “Havio
tagaya mukiꞌa yatia ataleteta kagai kakavela
neꞌone.” huno hie. 29-30 Higeno Yisasiꞌa mage
huno hapaiye “Tamage huꞌna tamahanepauve
mukiꞌa veaꞌmoꞌya nagaifema huꞌya nagai
kanale mono kema veaꞌmogamima mo
hamapaigahena noꞌamiene nepuꞌamiene
amasaꞌamiene itaꞌamiene neꞌamafaꞌene
nafaꞌneꞌ-amiene mopaꞌamiene amataleꞌya
visagenoꞌa Anumaya Kotiꞌa mopale mainaya
kanafima atalenesaya noꞌamiene nepuꞌamiene
amasaꞌamiene itaꞌamiene nafaꞌneꞌamiene
mopaꞌamiene nagoꞌene nagoꞌene ohavunamaꞌa
ya aliteꞌya huhaviyama humatesaya yaꞌene
aliteꞌyagi haenagaꞌa maige maige hisaya
hamaimula amamigahie. 31 Meni kanafima
hagoteꞌya mainaya veala ani kanafina
haenagalafa maigahayanagi meni kanafima
haenagalafa mainaya veala ani kanafina
hagoteꞌya maigahae.” huno humaine.

Yisasiꞌa tagufa kanale “Falimainesufitila heti-
gahue.” huno humaine.

32 Yelusalemu haigahena katega neꞌuꞌya
Yisasiꞌa hagoteno vigeꞌya agaiꞌaenema tokaeꞌya
nemaiya anagaꞌmoꞌya amamaꞌyo aiꞌya
neꞌvageꞌya amakave vaya veaꞌmoꞌya koli
nehageno Yisasiꞌa eteno nagoꞌene tuelufuꞌa
(12) anagaꞌamogamina amahaote amavaleno
momateneno haenagama agaila hutesaya
yafena hamanepaiye. 33 Mage huno hie
“Haviho tagaya Yelusalemu haisunageꞌya
ikapinagati emainoa kanoa vayaꞌmo natenea

kanomonia natafa huteno mono note kava
vayaꞌmogami amayapiꞌene kahegi kema
havilinaya anagaꞌmogami amayapiꞌene
natesigeꞌya nagaifena ‘Afaꞌa falisie.’ huꞌya
Yuta vea omainaya vayaꞌmogami amayapi
navaleꞌya nategahae. 34 Natesageꞌya nagaye
hisifa ke hunateꞌya amavetuꞌna henenateꞌya hegi
kaꞌyoteti haifu namiteꞌya nahaesageꞌna yafaga
yosale faligahue. Falisugeꞌya hevainatetesageꞌna
tole yupa komufinaga maiteꞌna tagufa (3) kanale
falimainesufitila hetigahue.” huno hie.

Yemesigani Yonigania “Ala kava kanolata
maisuꞌe.” huꞌana humainaꞌe.

35 Sepeti nafaꞌnelatana Yemesiꞌene Yoniꞌene
Yisasite eꞌana mage huꞌana havigaꞌe
“Hulavenelina kanomogae nago yafe
kahavigesuꞌageka ani yana hulaꞌato.” huꞌana
havigaꞌe. 36 Haꞌageno Yisasiꞌa mage huno
hanavige “Naꞌa hulanatesue?” huno hie.
37 Higeꞌana mage huꞌana haꞌe “Tokiya hale
yakaꞌafima umaisanagetaꞌa taꞌagaya kavate
mainesuꞌageka ‘Nagoꞌmoga tamaga nayatega
maiyo.’ huteka ‘Nagoꞌmoga hauga nayatega
maiyo.’ huka hulaꞌato.” huꞌana havigemainaꞌe.

38Havigaꞌanagi Yisasiꞌa mage huno hanapaiye
“Nahavigaꞌa yafena ohavinaꞌe. Falisua yana
satuꞌage humainea ti kana humainea ti hanea
keꞌayopitila negahugi tanakaya naꞌaleꞌasino
onaꞌaleꞌasine? Nagaila falenatesaya yamoꞌa,
nagatama aisia yatetila tanakaila ani yateti
falelanatesagetanahena afaꞌa aligaꞌo?” huno
hie.

39 Higeꞌana “E, tokiyatiꞌa haneanagitaꞌa aniꞌa
hugahuꞌe.” huꞌana haꞌageno Yisasiꞌa mage huno
hie “Tamage satuꞌage humainea tina negaꞌanagi
falenatesaya yamoꞌa nagatama aisia yateti
falelanategahae. 40 Falelanategahayanagi ala
vayaꞌma mainalega tamaga nayategaene hauga
nayategaenena siale maisaya yana nagai yana
omalegi Anumaya Kotiꞌa agaiꞌa ani yana ago
nagoꞌa vayafe huno talo tala huno ali fatago
humatene.” huno hie.

41 Higeꞌya teniꞌa (10) anagaꞌmoꞌya ani kea
haviteꞌya Yemesigani Yoniganina amaipa haviꞌya
haviya hunatenae. 42 Yisasiꞌa “Nagaitega eho.”
huno higeꞌya ageno mage huno hie “Ma mopafi
ala kava vayaꞌmoꞌya ‘Tusiꞌa ala vaya main-
one.’ huꞌya Yuta vea omainaya veafe ke ama-
makiꞌya aliꞌya ke humateꞌya kava vayaꞌmo ne-
haya avamete kava nehae. 43 Naꞌa nehayanagi
tamakaya aniꞌa kavala ohiho. Tamakaipima
‘Nagi hanea kanoma maigahue.’ huno hisia
kanomoꞌa aliꞌya kanotami maino. 44 ‘Uhagoteꞌna
maigahue.’ huno hisia kanomoꞌamiya oꞌali aliꞌya
kanotami maino. 45Nagaya ikapinagati emainoa
kanoa vayaꞌmo natenea kanomoꞌna veaꞌmoꞌya
naya huꞌya ali kanale hunatesaya yafene huꞌna
omenogi nagaya amaya huꞌna aliꞌya kanoꞌami
maisuafene huꞌna emaineꞌna mukiꞌa veaꞌmoꞌya
kefo yama nehaya yamo aigagimatenea yapiti
alikalu hematesuafe miya atalesue huꞌna fali-
gahe emainoe.”

Yisasiꞌa nagola aulaga asu humainea kanoa
alino kanale hutene.

46 Yisasiꞌa agaiꞌaenema tokaeꞌya nemaiya
anagaꞌene kasagoꞌya veaꞌnene Yeliko kumate
uvaꞌyi huteꞌya ani kumala mogaseꞌya ugahe
nehageno nagola aulaga asu humainea kanomo
agia Patimeusiꞌa Timeusi nafaꞌnegino ka
agegayale mopale maineno monehe aukaꞌya
huge huge huno maine. 47 “Nasaleti Yisasiꞌa ago
neꞌe” huꞌya haya kea haviteno ke huno mage
huno hie “Yisasigae, Tevitina aginagomogae
nagaila kahau hunato.” huno hie. 48 Higeꞌya
kasagoꞌya veaꞌmoꞌya kemakiꞌya “Ke ohuka
maiyo.” huꞌya hayanagi nagoꞌene ke huno
“Tevitina aginagomogae nagaila kahau hunato.”
huno hie. 49 Higeno Yisasiꞌa anile mo
hetimaineno mage huno hie “Hapaigeno eno.”
huno higeꞌya ani kanohe ke huꞌya mage huꞌya
hae “Kaguꞌa ali lokiya vaika aupaꞌa hetio.
Kagaife ke nehie.” huꞌya hae. 50Hageno ayaꞌaya
yasi kenaꞌa asagi neꞌataleteno aupaꞌa hetino
Yisasite vie. 51 Vigeno Yisasiꞌa mage huno hie
“Naꞌa hugatesue?” huno higeno aulagama asu
humai kanomoꞌa mage huno hie “Humavenelina
kanomogae naulaga agesue huꞌna nehue.” huno
hie. 52Higeno Yisasiꞌa mage huno hapaiye “Afaꞌa
vuonagaifemahavika kagupimaleka kametitima
hana yateti ago aliꞌna kanale hugatoe.” huno
higeno aupaꞌa aulagamoꞌa kanale higeno Yisasi
akave umaine.

11
Yisasiꞌa Yelusalemu kumapina sauve kana

huno uvaꞌyi humaine.

1-2 Yelusalemua aupate hanegeꞌya tole osi
kumatalana Petafasiene Petaniene hanea kumate
umainae. Ani kumatalana Olivi yosa hanea
agoꞌyamo agegayalega hane. Anile maineꞌya
Yisasiꞌa tole agaiꞌaenema tokaeꞌana nemaiꞌa
kanolatana hunateno mage huno hanapaiye
“Atu kumate utetana atupa note hosi kana afumo
agia tokimo nafaꞌnea ayetenayanagitana agegaꞌe.
Ani tokimo nafaꞌnea vayala oꞌamavalenea tokie.
Kalu hetana avaletana male eꞌo. 3 Neꞌeꞌageꞌya
nagoꞌa vayaꞌmoꞌya ‘Naꞌa higetana naꞌa kavala
nehaꞌe?’ huꞌya hisagetanahenamage hutana hiꞌo
‘Kava kanotimoꞌa nago aliꞌya aligahe higetaꞌa
neꞌoꞌanagino aliꞌyamaꞌa aliteno aupaꞌa eteno
tamamigahie.’ hutana hamapaiꞌo.” huno hie.
4 Higeꞌana ani kanolatana uꞌana ani tokimo
nafaꞌnea no fiate ayetageno ka agegayale
hetino mainegeꞌana mogefalote huteꞌana nofila
alikalu hemainaꞌe. 5 Nehaꞌageꞌya nagoꞌa anile
hetimainaya vayaꞌmoꞌya mage huꞌya hae “Naꞌa
higetana tokimo nafaꞌnea kalu nehaꞌe?” huꞌya
hae. 6 Hageꞌana Yisasiꞌma “Nage hutana
hiꞌo.” hunoꞌma hia kea hamapaiꞌageꞌya ani
vayaꞌmoꞌya “Afaꞌa tokia avaletana viꞌo.” huꞌya
hae. 7 Hageꞌana ani tokimo nafaꞌnea Yisasite
avaleꞌana evaꞌyi huteꞌana kenaꞌania anaugafaleti
hateꞌana ani afumo agupile yakaimalaꞌageno
Yisasiꞌa anile haino maine. 8 Maigeꞌya mukiꞌa
veapiti nagoꞌamoꞌya amaugafaleti kenaꞌamia
hateꞌya via katela yakaigeꞌya nagoꞌamoꞌya
haisa hanete hanete yosayaga kofanafa huꞌya
katela yakaimalageno Yisasiꞌa ani kate afumo
agupifina maiteno umaine. 9 Hagoteꞌya vaya

veaꞌmoꞌyaene haenagama vaya veaꞌmoꞌyaene
ala kenake kefiti mage huꞌya hae “Alamogae
taugafa aligatisana kanoa kanaleꞌya huka neꞌane.
Anumayamo aliꞌya alisana yafe hugategeka
emainana kanomoga Anumaya Kotiꞌa kanale
manu kamino kaya humaine. 10 Taginagomoꞌa
Tevitiꞌe nayona kava hunoꞌma yagaimainea
avamete kavala eteno aniꞌa huno falote hugahie.
Ani yafena muse higetao. Anafinaga Anumaya
Kotiꞌa taugafa aligatisia kanohe muse hisune.”
huꞌya humainae.

11 Yisasiꞌa Yelusalemu uvaꞌyi huteno ala mono
nopi umainenomukiꞌamono nopima hanea yana
ako huno ageliteno huno ageteno neꞌataleno
hani kisia avamete higeno ataleno tuelufuꞌa (12)
anagaꞌaene Petaniga vae.

Yisasiꞌa fiki yosahe “Alagaꞌa oꞌayo.” huno
hutene.

12 Faeteꞌya kotigeꞌya Petania ataleꞌya
neꞌvageno Yisasina agatemaine. 13 Agategeno
nagola haisa afaꞌa hanea fiki yosamoꞌa aluꞌale
hanegeno ageteno alagaꞌahe mogegahe ani
yosamo aepale uno mogeana alagaꞌa omalegeno
haisayagaꞌage hane. Ani fiki yosamoꞌa
alagaꞌama neꞌayea kanamoꞌa yaufa falote
ohune. 14 Mogeteno Yisasiꞌa ani yosahena
mage huno hie “Namo yosa hetika maiyo. Agola
kagai kaugafa veaꞌmoꞌya nagoꞌene onegahae.”
huno huhaviya hutegeꞌya agaiꞌaenema tokaeꞌya
nemaiya anagaꞌmoꞌya ani kea havimainae.

Yisasiꞌa ala mono nopi mone aliꞌya neꞌaliya
veaꞌne amanatitalene.

15 Yelusalemu evaꞌyi huteꞌya Yisasiꞌa ala
mono nopi haino mone aliꞌya neꞌaliya veaꞌnene
afaꞌa miyama nehaya veaꞌnene “Maihaleho.”
huno amanatineꞌataleteno nagoꞌa veaꞌmoꞌya
alu kotegama nehanea monea neꞌaliꞌya
ani kotegama nehanea monea neꞌamamiya
veaꞌmogami folomoa alitalegeno aige helafige
higeno kugofa kana namama miya nehaya
veaꞌmogami sipaꞌamia aniꞌa huno alitalegeno
aihelafilavimaine. 16 Afenoma aliliteꞌya nehaya
veafena mage hie “Ala mono no kumapina
afenona alitama ute ete ohiho.” huno hie.
17 Huteno mage huno hamapaiye “Anumaya
Kotiꞌma humainea kemoꞌa autaꞌmafina mage
huno kaemaleneane
‘Nagai nona mukiꞌa kotega veaꞌmoꞌya Anumaya

Koti agi ayeꞌya havigesaya no hane.’ huno
kaemaleneanagi

tamakaya musufa yama nehaya veaꞌmogami
nomo avamete kava hutama falakitama musufa
ya hugahe ma mono nopina emainae.” huno
nehie.

18 Higeꞌya mono note kava vayaꞌmoꞌyaene ka-
hegi kema havilinaya anagaꞌmoꞌyaene Yisasiꞌma
hia ke haviteꞌyamuki veaꞌmoꞌya Yisasiꞌmahama-
paiya kema haviteꞌya amamaꞌyoma aiya yafe
koli huteꞌya “Hanaꞌa huta haesune.” huꞌya hu-
mainae. 19 Hayanagi Yisasiꞌa anagaꞌamoꞌyaene
hani kigeꞌya Yelusalemua ataleꞌya umainae.

Tamage huno ametiti huteno nunamu hisia
veaꞌmoꞌa havigesia yana aligahie

20 Yisasiꞌa faeteno natena agaiꞌaenema
tokaeꞌya nemaiya anagaꞌaene kate vayana

anima alaga oꞌayenea fiki yosa mogayana
hafuꞌyayagafiti amagino haisamoꞌa amagiteno
fayo temaine. 21 Yisasiꞌa ani yosahema
humainea kehena Pita agesamoꞌa hao higeno
haviteno Yisasife mage huno hie “Humavenelina
kanomogae ago fiki yosama huhaviya hutana
yosamoꞌa ago faꞌyotemaine.” huno hie.
22-23 Higeno Yisasiꞌa mage huno hamapaiye
“Anumaya Kotifena mage hutama hiho ‘Kagaya
mukiꞌa yana hateꞌasine.’ hutama tamakupi
maletama tamametiti hisayana tamage huꞌna
tamahanepauve Anumaya Kotifena tole
lamakesa ohavitama ‘Havigesua yana falote
hugahie.’ hutamama hisagenofena ani yamoꞌa
falote hugahie. Ani kavaꞌma hisia kanomoꞌa
ma agoꞌyahena ‘Ma agoꞌyamoga kofa hulavika
ala tikotumo amuꞌnopi ufaemaiyo.’ huno
hapaisigenofena akave maleno aniꞌa hugahie.
24 Ani yafe mage huꞌna tamahanepauve
mukiꞌa yafena Anumaya Kotitega havigesayana
‘Anumaya Kotiꞌa kanaleꞌya huno lamigahie.’
hutama tamakesa havisagenofena afaꞌa
tamamigahie.

25-26 Tamakaya hetitama Anumaya Kotitegama
ke hutama havigegahena hagotetama kefo yama
hulamatenesaya veafena aigeꞌamatetama kefo
yaꞌamia atalematesagenofena ikapinaga mainea
Nelamafaꞌa kefo yatamia aigetamateno atalela-
mategahie.

Yisasifena “Himamu yakaꞌa ta kamine?” huꞌya
havigae.

27 Yelusalemu alehate evaꞌyi hayana Yisasiꞌa
ala mono no kumapi ute ete nehigeꞌyamono note
kava vayaꞌmoꞌyaene Yuta vayatamaene kahegi
kema havilinaya anagaꞌene agaitega evaꞌyi hae.
28 Evaꞌyi huteꞌya mage huꞌya hae “Hana augafa
ala kanomo hugategekamani kavalame nehane?
Himamu yakaꞌa ta kamine?” huꞌya havigae.

29 Hageno Yisasiꞌa kenonaꞌamia mage
huno hie “Nagaya hagoteꞌna nago yafena
tamahavigesugetama nahapaisageꞌna nagaya
ani yama talo nehua himamuꞌnima hanea
navagea tamahapaigahue. 30 Yoniꞌa tima fale
neꞌamatea yana Anumaya Koti hutegeno ani
kavala me nehifi afa vayaꞌmoꞌya hutageno
lina faleneꞌamate? Tamakaya hufalote hutama
nahapaiho.” huno hamavige. 31 Higeꞌya “Naꞌa
maꞌa hugahune.” huꞌya mohu mehu huteꞌya
mage hae “Anumaya Koti hutegeno emaine.”
huta hisunagenoꞌa Yisasiꞌa “Naꞌa higetama
agai kea havitama tamakupina nomalae?”
huno hugahie. 32 Hugahianagita mukiꞌa
veaꞌmoꞌya Yonifena “Anumaya Koti aune kano
maine.” huꞌya tokiyaꞌage kema nehaya yafe
tagaya “Afa vayaꞌmoꞌya hutageno emaine.”
huta hisunagenofena kelamakigahie huta koli
nehune.” huꞌya hae. 33 Kolia nehuꞌya Yisasifena
mage huꞌya hae “Tagaya ohavinonanagita
hufalote huta kahaꞌopaigahune.” huꞌya hageno
Yisasiꞌa mage huno hie “Nahaꞌopaisayana
nagayaenena aniꞌa huꞌna hufalote huꞌna ani
yama taloma nehua himamuꞌnima hanea
navagea tamahaꞌopaigahue.” huno humaine.

12
Havi vayaꞌmoꞌya vaini* hoyaleꞌma

yagaimainaya vayate avame kea humaine.
1 Yisasiꞌa aepa heno avame kea mage huno

hamapaiye nago kanomoꞌa vaini* nofi alaga hoya
humaleteno kegiꞌya hugove humaleneno ani
alagayagamo timaꞌa ayelatisigeno timaꞌamoꞌa
tavino umaisia komua kafiteno yagaiꞌyama
maisaya nona anafi kimaleteno alu vayafe
ke huno “Etama hoyaꞌnile me yagaitama
maineho. Ani nofiꞌmo alagafitila aye fako
hutama nagoꞌa aliho.” huno humateteno
alu kotega umaine. 2 Umaineno fuma nelea
kanafina ani hoyamona nefaꞌa nagola aliꞌya
kanoa hutegeno ani vaini hoyaleꞌma neꞌyagaiya
vayatega alaga aligahe umaine. 3 Vigeꞌya
hoyaleꞌma neꞌyagaiya vayaꞌmoꞌya ani aliꞌya
kanoꞌamona atafa huꞌya kaꞌyo amiteꞌya mage
hae “Okamigahunagi kagaya eteka vuo.” huꞌya
hageno eteno umaine. 4 Eteno vigeno hoyamona
nefaꞌa alu aliꞌya kanoꞌa hutegeno viana aniꞌa
huꞌya atafa huꞌya anu aliteꞌya tusiꞌa agaye
hisifa kava hutenae. 5 Hutageno vigeno eteno
alu aliꞌya kanoꞌa hutegeno ani hoyafi viana
atafa huꞌya hayageno falimaine. Falitegeno
hoyamona nefaꞌa kasagoꞌya aliꞌya vayaꞌyaga
humategeꞌya vageꞌya nagoꞌa aliꞌya vayala
amatafa huꞌya nehamaeꞌya nagoꞌa kuyafa
neꞌamataleꞌya nagoꞌa tefa hamae falimainae.
6 Mukiꞌa vageno hau ayamopafima nehaiya
nafaꞌneꞌa agaiꞌagemaigeno nefaꞌamage huno hie
“Nafaꞌneꞌnimo kea havigahae.” huteno hutegeno

haenagalafa ani hoyalega umaine. 7 Vigeꞌya ani
hoyafima yagaimainaya vayaꞌmoꞌya mage huꞌya
hae “Mamona mani hoyamona nefa nafaꞌne.
Nefaꞌma falisigenofenamani nafaꞌnemoꞌa hoyaꞌa
aligahianagita ago haegetao. Haesunageno
falisigeta mani hoya tagai ya hapaegahie.” huꞌya
hae. 8 Huteꞌya atafa huꞌya hayageno faligeꞌya
augafaꞌa aliꞌya hoyafinagati ai halatu huꞌya
malaga hagaꞌyu hutalenae.” huno hie.

9 Huteno Yisasiꞌa mage huno hamavige “Naꞌa
hayanagino hoyamona nefaꞌa hanaꞌa humate-
gahie? Eno hoyaꞌafima yagaimainaya vayala
tavata me hamaesigeꞌya faligahae. Fali haꞌno
hisageno alu vayafe “Tamakaya hoyalela kavame
yagaiho.” huno humategahie.” huno hie.

10 Nagoꞌene Yisasiꞌa mage huno hie “Manima
Anumaya Koti avopima hanea kea ago hapali-
tama havimainao? Mage huno humaineane
‘Vayaꞌmoꞌya yafa noma kiyana nago yafafena

‘Haviya humaine.’ huꞌya atalayanagi
ani yafamoꞌa haenagaꞌa ‘Tusiꞌa kanale
yafanagino amakaseno haimainea yafane.’
huꞌya nomo ayetagenale malenae.
11 Anumayamoꞌa aniꞌa humaineanagita
neꞌageta tusiꞌa kanale ya hane huta
nehune.’ huꞌya kaemalenayane.” huno
hie.

12 Yisasiꞌa mani kea higeꞌya mono note kava
vayaꞌmoꞌya “Mani avame kema hiana tagaife ne-
hie.” huꞌya amakesa haviteꞌya mage hae “Avaleta
kina nopi ategahune.” huꞌya hayanagi alitalu
humainaya veafe koli huteꞌya Yisasina ataleꞌya
umainae.

Sisana takisi monea amisao ifi oꞌamigahae?
13 Nagoꞌa Falasia vayaꞌene nagoꞌa Heloti

vayaꞌene humatageꞌya Yisasiꞌma havigaya
keleti ayevataga huꞌya atafa huꞌya haegahe
Yisasi mainelega umainae. 14 Umaineꞌya mage
huꞌya havigae “Humavenelina kanomogae
tagaya ago havunana kagaya tamageꞌage kano
mainane. Amakima hanea vayaꞌene amakima
omale vayaꞌenefena nagoke katekeꞌya havi
neꞌamamika kelamage nehuka Anumaya Koti
kea tahanepainane. Takisi monema ataleyatela
Sisaꞌa kava kanomotega kanale atalesuno ifi
oꞌatalesune? huꞌya havigae.

15Hageno Yisasiꞌa amakupinagama haviya kea
ago haviteno “Vagala vaya mainetama amegati
ke nehae. Naꞌa higetama nagaila ayenavataga
hutama natafa hisaya yafena nahavinegae?
Nagola alaga monea alitama me namigeꞌna
agano.” huno hie. 16Higeꞌya nagola alaga monea
aliꞌya memigeno ageteno mage huno hamavige
“Mani alaga monelela ta augosaene ta agiene
hane?” huno hamavigegeꞌya “Sisa augosaene
agiene hane.” huꞌya hae. 17 Hageno Yisasiꞌa
mage hie “Sisana agaiꞌa yana agaila amiho. Nagi
Anumaya Kotina agaiꞌa yana agaila amiho.”
huno higeꞌya ani kehena amamaꞌyo aimaine.

Satiusi vayaꞌmoꞌya falimainesafiti hetisaya yafe
Yisasina havigemainae.

18 Nagoꞌa Satiusi vayaꞌmoꞌya* Yisasitega
emainae. Ani vayaꞌmoꞌya mage nehaya vayale
“Falimainaya vayala eteꞌya heotigahae.” huꞌya
nehaya vayale. 19 Vayalegiꞌya Yisasina me

havigeꞌya mage huꞌya hae “Humavenelina
kanomogae Moseseꞌa tagaifena mage huno
kaemaleneane ‘Nago kanomona nepuꞌamoꞌa
nafaꞌneꞌa oꞌate kanoa aꞌama ataleno falinagenoꞌa
aganaꞌamoꞌa ani aala aliteneno agoꞌma
falimainea kanomofe anonaꞌa nafaꞌne atesie.’
huno kaemaleneane. 20 Nago kanafina seveniꞌa
(7) konaga mainayanagino nepuꞌamimoꞌa aala
aliteneanagino nafaꞌnea oꞌate kano maineno
falimaine. 21 Falitegeno anile aganaꞌamoꞌa ani
aala aliteana nafaꞌnea aniꞌa huno oꞌatenea
kano falitegeno anile aganaꞌamoꞌa aniꞌa
humaine. 22 Mukiꞌa seveniꞌa (7) konagamoꞌya
aliteme aliteme ayana nafaꞌnea oꞌateꞌya
fali haꞌno hageno haenagalafa ani aala
falimaine. 23 Seveniꞌa (7) konagamoꞌya ani
aala alitenayanagi falimainesafitiꞌma hetisaya
kanafina hana kanomo ani aala aligahie?” huꞌya
havigae.

24 Havigageno Yisasiꞌa mage huno hamapaiye
“Anumaya Koti kefima kaemalenea kene tokiya
yamaꞌaenefena havilama hutama ohaviya
yafe tamakaya havi tamakesageꞌya nehaviye.
25 Veaꞌma falimainesafiti hetisaya kanafina
ensole vaya kana huꞌya vemoꞌya aala oꞌaligahae.
Aꞌmoꞌyaenena vea oꞌaligahae.

26 Falimainaya veaꞌma eteꞌya hetisaya yafe na-
havinegao? Mosese kaemalenea avopima oha-
palinao? Nagola osi yosaleꞌma ala ata anefela
leanagi ani osi yosa otene.” huno kaemalenea kea
ohavinao?
Anumaya Kotiꞌa ani kanafina Mosesefena

mage huno humaineane “Nagaya

Apalahamunagi Aisakinagi Yekopugami
Anumaya mainoe.” huno humaineane.

27 Ani anagala falimainayanagi “Nagaya
Anumaya Kotiꞌamimoꞌna mainoe.” huno
humainea yafena amaku amamemoꞌa ofalinegi
afaꞌa mainaya yafe ani kea humaine. Tamakaya
veaꞌmoꞌya heꞌotigahae hutama nehaya kea
havige nehae.” huno hamapaimaine.

Anumaya Kotina hagoteno tokiyaꞌage kahegi
keꞌae.

28 Nago kanoa kahegi kema havilinea
kanomoꞌa anile eno huge havige haya kea
haviana Yisasiꞌa kanale kema huhaleno
hamapaiya kea me haviteno Yisasifena mage
huno havige “Anumaya Koti kahegi kefitila
hana kemo mukiꞌa kemona agaseno uhagoteno
tokiyaꞌage kea hane?” huno havige. 29-30Havige-
geno Yisasiꞌa mage huno hie “Uhagoteno
tokiyaꞌageꞌma humainea kemoꞌa mage huno
humaine
‘Isaleli vayala* haviho Anumayamoꞌa tagaiti

Anumaya Kotiꞌa agaiꞌage mainegi nagoꞌa
Anumaya omaine. Kagaya Anumaya
Kotikamofena kahau kayamopafina
tokiyaꞌage huno kahaino. Mukiꞌa
kagesama havisana yaꞌene kagu
kamema havisana yaꞌene aliꞌya neꞌalina
kayamufaene tokiyaꞌage huka Anumaya
Kotina amio.’

31Anile nago kea mage huno humaineane
‘Mukiꞌa vayafena tusiya huno kahau kayamopafi

kahaino. Kagaika kaugafahema kahaisia

avamete aniꞌa huno alu veaꞌmogami
amaugafahena kahaino.’

Menima tole kema kahapauva kemoꞌa mukiꞌa
Anumaya Koti kahegi kemona ago amakase-
mainea ke hane.” huno hie.

32Higeno ani kahegi kema havilinea kanomoꞌa
Yisasifena mage huno hie “Humavenelina
kanomogae tamage nehane. Nagoke Anumaya
Koti mainegi nagoꞌa Anumaya Koti omaiye.
33 Omaigi tagaya mukiꞌa tahau tayamopafi
tokiyaꞌage huno tahaisigeta mukiꞌa tagesama
havisuna yaꞌene tagu tamema havisuna yaꞌene
aliꞌya neꞌaluna tayamufaene tokiyaꞌage huta
mukiꞌa Anumaya Kotina amisune. Amiteta
mukiꞌa veafena tahau tayamopafi tahainageno
tagaiti laugafahema tahaisia avamete aniꞌa huta
alu veaꞌmogami amaugafahena tahaisie. Naꞌama
hisuna yamoꞌamukiꞌa alu kavala amakasemaine.
Nayona veaꞌmoꞌya ‘Anumaya Kotina muse yana
neꞌamune.’ huꞌya nagola sipi sipi heꞌya neꞌamiꞌya
nago sipi sipia atafi kae salaꞌmana aineꞌataleꞌya
nehaya yamona menima kahapauva kemoꞌa ani
kavala ago agasemaine.” huno hie.

34 Yisasiꞌa anima huhalenoꞌma hia kea
haviteno “Haviꞌyamaꞌaene kanomaineafenagino
nahapaiye.” huno agesafinaga haviteno
kenonaꞌamage huno hie “Ani kema hana kemoga
aupaꞌa Anumaya Kotife ‘Kava yagainato.’ huka
hugane.” huno hie. Higeꞌya vayaꞌyagamoꞌya
haviteꞌya koli huꞌya Yisasina nagoꞌene
haviokenae.

Yisasiꞌa Anumaya Kotima hutenea kanohe
veaꞌmogami hamavige.

35 Yisasiꞌa ala mono nopi mo humavenelino
mage huno hamavige “Kahegi kema havilinaya
anagaꞌmoꞌya naꞌa higeꞌya Kalaisifena, ‘Anu-
maya Kotiꞌa hutenea kanomofena Tevitina agi-
nagomoꞌa mopale kano maine?’ huꞌya nehae.”
huno hamavige. 36 Hamavinegeno mage hie
“Tevitiꞌa Anumaya Kotina Alu Aotage Avamumo
hapaiya kea mage huno humaineane
‘Anumaya Kotiꞌa Anumaya-niꞌamofena mage

huno humaine ‘Tamaga nayatega, ala vaya
mainalega hanea siale emainesanageꞌna
kame vayakaꞌa kaiyafinaga amatesugeꞌya
kagaife ‘Ago tagasane.’ huꞌya hugahae.’
huno kaemaleneane.

37 Tevitiꞌa Kalaisife ‘Anumayaniꞌa mainane.’
huno humainegi naꞌa higeno Tevitiꞌa haenagama
atesia aginagomofena ‘Anumayaniꞌamoga
mainane.’ huno humaineane?” huno hamavige.
Higeꞌya mukiꞌa alitalu humainaya veaꞌmoya
Yisasi kea haviteꞌya tusiꞌa muse hae.

Kahegi kema havilinaya anagaꞌmoꞌya kefo
yaꞌene nehaya vayale.

38 Yisasiꞌa hamapaiya kefiti mage huno
hamapaiye “Kahegi kema havilinaya anagafena
kaꞌyeho. Ani vayaꞌmoꞌya ayaꞌaya kena
failiya yafena ‘Nelagafi notagafi?’ huꞌyama
haya yafena tusiya huno nehamaiye. Vaya
atagu nefaya kumapi mo vaiyatete nehuꞌya
‘Naꞌa vaya mainae.’ huꞌya ‘Ali falu fala
hulatesae.’ huꞌya nehae. 39 Mono nopiꞌene
imuleꞌene ‘Ala vayaꞌageꞌma nemaiya sialekeꞌya
maigahune.’ huꞌya nehae. 40Ani vayaꞌmoꞌya keto

aꞌneyagahena ‘Mono nopima atalesaya monea
tamiho.’ huꞌya nehuꞌya noꞌamifima hanea
yaꞌyaga musufaya huꞌya moneꞌamia ali haꞌno
nehaya vayalagiꞌya. Vayaꞌyaga ayemavataga
huꞌya ‘Kanale vaya mainae.’ huꞌya hisae huꞌya
ayaꞌaya nunamu nehayane. Aniꞌama nehaya
vayaꞌmoꞌya havi miyana tusiya huno amaugafa
amagata aisia yaꞌene aligahae.” huno hie.

Moneꞌa omale aꞌmoꞌa Anumaya Kotitega muse
yamaꞌa atalene.

41 Yisasiꞌa mono nopi mone neꞌatalaya
kaiyaga maineno monema atalaya veala
amakeana moneꞌamima hanea veaꞌmoꞌya
“Monetia Anumaya Kotina amigahune.” huꞌya
ala mone pokisifina atalenae. 42 Atalageno
nagola moneꞌa omale keto aꞌmoꞌa tole osi haesa
monea metalene. Ani haesa yafatalamogania
tokayaꞌagenoꞌa vani toya kana humaine.
43 Yisasiꞌa ani yana ageteno agaiꞌaenema
tokaeꞌya nemaiya anagafe ke higeꞌya agenomage
huno hamapaiye “Nagaya tamagelafa huꞌna
tamahanepauve ma ma moneꞌa omale keto
aꞌmoꞌa hagoteꞌyama metalaya veaꞌmogamina
amakaseno ala mone metale. 44 Metaleneanagi
moneꞌamima hanea veaꞌmoꞌya aliꞌyamaꞌa
omalenea monegiꞌya havigu malenaya
monegiꞌya afaꞌa metalayanagi ani aꞌmoꞌa mukiꞌa
yamaꞌa ali haꞌno huno metale. Mukiꞌa kaveꞌama
alino nesia moneꞌa mukiꞌa alino metale.” huno
hie.

13
Yisasiꞌa “Ala mono nona tagape ailavigahie.”

huno humaine.
1 Yisasiꞌa ala mono nona neꞌataleno vigeno

nagola agaiꞌaenema tokaeno nemaiya kanomoꞌa
mage hie “Hulavenelina kanomogae male ago.
Ala yafana kanale yafaꞌyagaleti kimalenaya
kanale noꞌyaga hanegeka neꞌagane.” huno
hie. 2 Higeno Yisasiꞌa mage huno hie “Kagaya
mani kanaleꞌnale ala noꞌyaga neꞌagano? Ani
mukiꞌa yafaꞌyaga alino lagape aitalesigeno
aposilavisianagi nago yafamoꞌa nago yafamo
agupifina aikalo huno omaigahie.” huno hie.

Yisasiꞌa “Tusiꞌa kana yamo falote hugahie.”
huno hie.

3 Yisasiꞌa Olivi yosa hanea agoꞌyamo agegay-
alega haino mopale maineno ageana ala mono
nona atu kaiyaga hanegeno neꞌagegeꞌya Pitaꞌene
Yemesiꞌene Yoniꞌene Etaluꞌene Yisasiꞌma mainel-
ega emainae. 4 Eꞌya Yisasife mage huꞌya hav-
igae “Ani yafa nomoꞌa tagapema aisia kana na
kanafine? Hana augafa tokiya avame yamo ani
kanama faloteꞌma hisia kanafina taveligahie?”
huꞌya havigae.

5 Hageno Yisasiꞌa mage huno hie “Nagoꞌa
vayaꞌmoꞌya havigema lamahapaisagetamahena
ohavisaya yafe kaꞌye ho. 6Mukiꞌa vayaꞌmoꞌya na-
gai nagia neꞌayeꞌya ‘Anumaya Kotiꞌa tamaugafa
aligatisuna yafe hulategeta neꞌone.” huꞌyama
hisayana kasagoꞌya veaꞌne havige ayemavataga
hugahae.

7 “Nagoꞌa kotega kamema nehae.” huꞌya his-
agetamaene “Kotamile-gaenema kamema nehae”
huꞌyama tamahapaisagetamahena kolia ohiho.
Ani yaꞌyagamoꞌa hagoteno falote hugahianagi
ma mopama haꞌno hisia kanamoꞌa yaufa falote
ohune. 8 Nagoꞌa vayaꞌmoꞌya alu vayaꞌenena
kamea hugahae. Ala kotega vayaꞌene nago ala
kotega vayaꞌenena kamea hugahae. Kasagoꞌya
alu kote kotela tusiꞌa imila aligahie. Alu kote
kotela tusiꞌa kafu nehuꞌya amakatesia kanamoꞌa
falote hugahie. Ani yaꞌyagamoꞌa afaꞌa aꞌnemoꞌya
nafaꞌnema ategahema hageno aepa heno am-
agata neꞌaiya avamete kava hugahianagi hae-
nagaꞌa tusiꞌa tamagata yamo falote hugahie.

9 Tamakaitamia kava yagailama hiho. Nagoꞌa
veaꞌmoꞌya tamakaila tamavaleꞌya kanisole
vayate kaiyekea hulamategahae. Mono nopi
tamavaleꞌya kaꞌyona mo lamamigahae. Nagai
nakaveꞌma haya yafe tamavaleꞌya ala kava
vayateꞌene amakasemainea sauve vayateꞌene
tamavaleꞌya hetilamatesageꞌya kaiyekea
hulamatesagetama nagai kanale mono kea
hamapaigahae. 10Hamapaigahayanagi hagoteꞌya
Yisasi kanale mono kea aliꞌya ute ete huꞌya
mukiꞌa kote veaꞌmogamina hamapaitesageno
ma mopamoꞌa haꞌno hugahie. 11 Tamavaleꞌyama
kaiyeke hulamatesaya kanafina kema hisaya
yafena “Naꞌane huta hugahuneꞌ hutama
tamakesa kuꞌmoꞌa ohutama afaꞌa viho. Ani
kanafina kanale kema hisaya kea Anumaya
Kotiꞌa tamahapainagetama hugahae. Ani
kea tamakai kea omalegi Anumaya Koti
Alu Aotage Avamuꞌmoꞌa huno lamakesa

hinagetama hugahae. 12 Ani kanafina veaꞌmoꞌya
amakaiꞌami nepuꞌamimona kame vayaꞌamimote
amavaleꞌya visayaꞌamoꞌya ‘Hamaegeꞌya
faliho.’ huꞌya hugahae. Nefaꞌa nafaꞌneyagaꞌa
aniꞌa humategahae. Nafaꞌneꞌamimoꞌya
itaꞌafoꞌamimoꞌene-na aliyahae huꞌya kamea
humateteꞌya ‘Hamaetama faliho.’ huꞌya
hugahae. 13 Nagima neꞌayaya yafe mukiꞌa
veaꞌmoꞌya haviꞌya amaipa kafa helamategahae.
Nagoꞌa veaꞌmoꞌya nagai kemona meni kanaleti
aepa heꞌya atafa huꞌya tokiyaꞌage hume hume
neꞌvisageꞌna Yisasiꞌna eteꞌnama esua kanafina
nagai kema atafa hulinesaya veaꞌmogamina
Anumaya Kotiꞌa amaku amamena aligatigahie.

Tusiꞌa havi yatafa falote hugahie.
14 Yisasiꞌa nagoꞌene mage huno hie tusiꞌa havi

yana ma mopa alino hagagitalesia yana alu
aotage yapi hetimainesigetama agegahae. Anima
tamamaꞌyoma aisia yama agenuta-mahena
Yutia mainaya veaꞌmogatama tamaiyayetama
agoꞌyalega viho. Ani Yisasiꞌma humainea
kema hapalitama havisamogatama havilama
hutama haviho. 15 Nagi nago kanomoꞌa
nogatofuleꞌma haino maineno ani kema
havinunofena tavino nomaꞌafinagati haifaleno
nagoꞌa yana oꞌalino. Afaꞌa aiyayeno vino.
16Nagoꞌa veaꞌmoꞌya hoyafinagama mainesaletila
kenaꞌamima aligahena notega eteꞌya oꞌviho.
17 Avoꞌnio ani kanafina tusiꞌa havi yamo falote
hugahie. Amaipaene aꞌnene nute anilinesia
nafaꞌnemogami itaꞌamimoꞌyaenefena tusiꞌa
nahau nehie. 18 Anumaya Kotitega nunamuna

mage hutama havigeho “Ani havi yamoꞌa tani
koꞌma ikate tisia kanafina falote ohisie.’ hutama
havigeho. 19 Ani kanafina tusiꞌa kana ya falote
hugahie. Eheꞌma Anumaya Kotiꞌa ma mopama
talo humalenea kanafiꞌene meni kanafiꞌenena
aniꞌa ala kana yana falote ohuneanagi tusiꞌa ala
kana yamoꞌa nagoꞌene haenagaꞌa aniꞌa huno
falote ohugahie. 20 Anumaya Kotiꞌa ani havi
kanama alino aupa ohileꞌasinamukiꞌa veaꞌmoꞌya
falileꞌasinagi Anumaya Kotiꞌa haigenoꞌma
hapalimatenea veafe agesa havino amaugafa
aligatisia yafe ani kanaꞌa alino aupa hugahie.
21 Ani kanafina nagoꞌa veaꞌmoꞌya mage hugahae
“Anumaya Kotiꞌma taugafa aligatigahie huno
hutenea kanoa ma mainegi ageho. Atu mainegi
ageho.” huꞌya hisagetamahena “Tamage
nehae.” hutama havitama tamametitia ohiho.
22 Ani kanafina nagoꞌa havigeꞌage amaune
vayaꞌene “Nagaya Anumaya Kotiꞌma tamaugafa
aligatigahie huno hunatenea kano mainoe.”
huno havige hisia kanoene evaꞌyi huꞌya
veaꞌmogamina ayemavataga hugahe tokiyaꞌage
avame yana hugahayanagi Anumaya Kotiꞌa haꞌye
huno hapalimatenea veaꞌmoꞌya ohavigahae.
23 Ohavigahagi falote ohunaya kanafina ago
tamahapaimainogi kaꞌyetama maiho.

Haenagaꞌa Ikapinagati emainea kanoa
vayaꞌmo atenea nafaꞌnea egahie.

24 Ani havi kanamoꞌa haꞌno hutesigeno
yagemoꞌa hanimaꞌage hinageno ikamoꞌa
aivasa ohugahie. 25 Kaꞌnefiꞌmoꞌya ikatetila
atafailavigahie. Ikateꞌma hanea yaꞌyagamoꞌya
kanage kanage huno alu kate kate vaiyegahie.

26 Mukiꞌa ani yamoꞌa falote hutesigeꞌna
ikapinagati emainoa kanoa vayaꞌmo natenea
kanomoꞌna ikapinagatila siate elavisugeꞌya
nagegahae. Tusiꞌa tokiyaꞌniene tusiꞌa
hale yaniꞌaene esugetama nagegahae.
27Nenagesageꞌna ensole vayaꞌnia humatesugeꞌya
yagemoꞌma tavi nefalelegatiꞌene evaꞌyi
nehilegatiꞌene aluga aluga haupalegatiꞌene
mukiꞌa mopaene mopaene nagaiꞌniꞌa nahaigeꞌna
hapalimatenoa veaꞌnea aluga aluga mukiꞌa ma
mopamona atupaletiꞌene ikamo atupaletiꞌene
amavalesageꞌya melitalu hugahae.

Tamakaya fiki yosale agevame hiho.
28 Yisasiꞌa mage huno hie “Fiki yosamoꞌa nago

avame ya tamaveligahigi ageho. Ani yosamoꞌa
hagoteno akopapitiꞌma agusasiyeno amuꞌma
malesigetamahena ‘Anuna valesia kanamoꞌa
falote hugahe nehie.’ hutama nehae. 29 Naꞌa
hugahayanagi manima tamahanepauva kuguva
yama agenutamahena “Yisasiꞌa esia kanamoꞌa
ago aupa higeno fiate hetino maineanagino ago
egahie.’ hutama tamakesa havigahae. 30 Nagaya
tamage huꞌna tamahanepauve meni kanafima
mainaya veala ofalinesageno ani yamoꞌa falote
hugahie. 31 Ikaꞌenemopaene fanane hugahianagi
nagai kemoꞌa fanane ohugahie.

Ani yama falote hisia kanahena nago kanomoꞌa
ohavine.

32 Manima tamahapauva kanama falote hisia
kanahena nago kanomoꞌa ohavine. Ikapinaga
mainaya ensole vayaꞌmoꞌya ohavinae. Anumaya
Kotina nafaꞌneꞌamoꞌna ani kanama falote hisia

kanahena ohavinoanagi nenafaꞌa agaiꞌage havi-
line.

33Tamakaya ani kanama falote hisia kanahena
ohavinaya yafe tamaula ofaetama tamakaita-
mile yagaiho. 34 Nago kava kanomoꞌma hia
kava huno Yisasiꞌa egahie. Ani kava kanomoꞌa
aliꞌya vayaꞌamofena ‘Ma aliꞌyana alu aliꞌya
alu aliꞌyana tamahaote tamahaote yagaitama
maiho.’ huneꞌamateno “Fiateꞌma mainamoga
kagaikaꞌa yagaiyo.” huneꞌateno ataleno alu
kotega umaine. 35 Naꞌa humaineafe tamakaya
aniꞌa hutama yagaiho. Nomona nefaꞌma esia
kanahena ohavinae. Une esio? Kege amuꞌnopi
esio? Kokolemoꞌa age neꞌaisigeno esio? Ifi
nate esio? Esia kanahena ohavinaya yafe kava
yagaitama maiho. 36 Faetama mainesageno
havigu aupaꞌa esigetama tamakaye hu yafenagi
kaꞌyetama maiho. 37 Mani kea tamakaifema
hua kea mukiꞌa veaꞌmogamife nehugi kava ya-
gaitama tokiyaꞌage hutama maiho.” huno hama-
paiye.

14
Kava vayaꞌmoꞌya Yisasina haesaya ke hu haꞌya

kimainae.
1 Ani kanafina tole yupa maiteꞌya kafuꞌahe

kafuꞌahe Anumaya Kotiꞌma amakinagomo amau-
gafama aligatimainea yafe* alitalu huꞌya hale oki
kaihamena nenaya imu kigahe nehageꞌya mono
note kava vayaꞌmoꞌyaene kahegi kema havili-
naya anagaꞌene Yisasina haesaya kea kesi ako
huꞌya atafa hisaya yafe ke huge havige humainae.
2Mage huꞌya hae “Mukiꞌa veala imuleꞌma alitalu

huꞌya maisafima Yisasina atafama hisunageꞌya
mukiꞌa veaꞌmoꞌya ageteꞌya ke huꞌya atile male
huꞌya tu hugahae.” huꞌya hae.

Nago aꞌmoꞌa Yisasina anupi masave takino
faletene.

3 Yisasiꞌa Petani umaineno nayona fugitaya
agemainea kanomo agia Saimoniꞌe kanomo nopi
umaine. Mopale umaineno kave nenegeno nago
aꞌmoꞌa anile eno manaꞌage masavena havatemai
yafa keꞌayola alilino emaine. Ani keꞌayopina
nagola tusiꞌa monele hanea masavena manaꞌage
tina hane. Ani limo agia natie. Ani keꞌayoꞌma
taloma hia yafamo agia alapasata yafane. Ani
aꞌmoꞌa masave keꞌayola alino aitagino Yisasi
anupi takino faletene. 4 Faletegeꞌya nagoꞌa
anile mainaya vayaꞌmoꞌya ageteꞌya ke vaiꞌya
mohu mehu nehuꞌya mage huꞌya hae “Naꞌa
higeno mani aꞌmoꞌa manaꞌage masavena afaꞌa
neꞌatale? 5 Nago kanomoꞌma miya hileꞌasina
tali hataleti kina (K300) aluteꞌasine. Aliteta ani
masavete monea alita afenoꞌamima omalenea
veaꞌnea amamuteꞌasine.” huꞌya ani aꞌmofena
“Kefo kava talo hane.” huꞌya kemakimainae.
6 Ke neꞌamakigeno Yisasiꞌa mage huno hie
“Agaila afaꞌa ataleho. Naꞌa higetama kea
neꞌamakiye? Ani aꞌmona aipamoꞌa haviya hisia
kava nehagi nagaila tusiꞌa kanale kava hunenate.
7 Afenoꞌamima omalenea veaꞌmoꞌya mukiꞌa
kanafina tamakaiꞌene maigahayanagitama
amaya hisaya tamakesama havisayana amaya
hugahayanagi nagaya tamakaiꞌenena mukiꞌa
kanafina omaigahue. 8 Ani aꞌmoꞌa amukoꞌa

hanegeno ani kavala hagoteno afaꞌa ofaliꞌna
mainogeno masavema faleꞌya hevainatesaya
masavena agola fale nenate. 9 Tamage huꞌna
tamahanepauve mukiꞌa ma mopafi veapima
Yisasifena kanale mono kema hamapaisayana
ani aꞌmoꞌma hia kavafeꞌenena hamapaisageꞌya
mukiꞌa veaꞌmoꞌya agaife amakesa havi havi
huꞌya maigahae.” huno hie.

Yutasiꞌa hulamake huno kava vayafe “Yisasina
avaleꞌna tamamigahue.” huno hamapaimaine.

10Ani kanafina Yutasi Isakaliotiꞌa tuelufuꞌa (12)
anagaꞌaene nemaiya kanomoꞌa viaꞌamo Yisasina
agesi huno momavalesigeꞌya metafa hisaya yafe
mono note kava vayatega umaine. 11 Viaꞌamo
mo hamapaigeꞌya ani kea haviteꞌya tusiꞌa muse
huteꞌya ‘Mone kamigahune.’ huꞌya hapaitageno
Yutasiꞌa vaya kuluta oꞌai yate kesi kateti mo-
mavaleno esigeꞌya Yisasina haesaya kafe atiye-
maine.

Yisasiꞌa agaiꞌaenema tokaeꞌya nemaiya
anagaꞌaene kavela nemainae.

12 Hale oki kaihame kana maya nenaya
kanamoꞌa ehe kanale Anumaya Kotiꞌa Yuta vaya
amaugafama aligatimainea kanahe amakesa
nehaviya imuma kigahena sipi sipi heꞌya kiꞌya
nenaya kanamoꞌa falote higeꞌya Yisasiꞌene
tokaeꞌya nemaiya anagaꞌmoꞌya Yisasina mage
huꞌya havigae “Hanatega kahaisia kumatela
Anumaya Kotiꞌa amaugafama aligatimainea
kanahe kagesa havisana kavela mo lalo tala
hisune?” huꞌya hae. 13 Hageno Yisasiꞌa tole
kanolatana hunateno mage huno hanapaiye



Maki 14:14 lxxix Maki 14:20

“Ala kumate neꞌviꞌageno ti keꞌayoꞌma alino
esia kanoene fotu hutetana akave viꞌo.
14 Akave neꞌviꞌageno haino mo falesia nopi
haitana ani nomona nefafe mage hutana
havigeꞌo ‘Hulavenelia kanomoꞌa mage hie
‘Hanate ayenalagimalenana nona hane? Yoka
namisanageꞌna nagaiꞌene tokaeꞌya nemaiya
anagaꞌniene Anumaya Kotiꞌa amaugafama
aligatimainea kanahe tagesa havisuna kavela
nesune?’ huno hie.’ hutana havigeꞌo.
15 Hisaꞌagenoꞌa folamo huno anale kimalenea
nona ago alino hilato humaleneanagino ala
nona tanavelisigetana kavetia talo tala hiꞌo.”
huno hanapaiye. 16 Higeꞌana ala kumate
vaꞌana Yisasiꞌma hia kemoꞌa mukiꞌa falote
higeꞌana ageteꞌana Anumaya Kotiꞌa amaugafa
aligatimainea kanahe amakesa havi havi hisaya
kavela talo tala humainaꞌe.

17 Talo humalenaꞌageꞌya yagemoꞌma
tavi faleamaꞌa Yisasiꞌa tuelufuꞌa (12)
anagaꞌamoꞌyaene emainae. 18Mopale emaineꞌya
kavela nenagenoYisasiꞌamagehunohie “Tamage
huꞌna tamahanepauve nagaiꞌenema kaveꞌma
nenaya anagaꞌmogatama tamakaipiti kesi
nahaesaya yatela nago kanomoꞌa vaineꞌaye.”
huno hie. 19 Higeꞌya ani anagaꞌmoꞌya amaipa
haviya huteꞌya agaifena amahaote amahaote
mage huꞌya hae “Nagaife nehano?” higeꞌya
“Nagaife nehano?” higeꞌya huꞌya havigae.
20Havigageno Yisasiꞌamage huno hie “Tamakaya
tuelufuꞌa (12) anagaꞌnimogatama tamakaipiti
nagokeꞌmoga kesi nahaesaya katela vaineꞌayane.
Ani kanomoꞌa nagaiꞌene nagoke yopafiti kaihame

kana maya ali vayagofino nene. 21 Nagaya
ikapinagati emainoa kanoa vayaꞌmo natenea
nafaꞌnemonihena Anumaya Koti autaꞌmafima
kaemalenaya avamete kava hugahuanagi
vayaꞌmoꞌya havisagi huno nagesi hunatesia
kanomofena ‘Avoꞌnio nahau hanagi kagaya
maigaꞌyeka mainekao.’ huꞌna nehue. Ani
kanomoga itakamoꞌa okateneleꞌasina tusiꞌa
kanale kava hileꞌasine.” huno hie.

Yisasiꞌa kaihame kana mayaene nofi alagamo
tiꞌene amamine.

22 Ani kavela nenageno Yisasiꞌa kaihame kana
maya alino nunamu hutenomuse huno havigeno
kolite kolite huno neꞌamamino mage huno hie
“Aliho. Mamona nagaiꞌni naugafae.” huno
hie. 23 Nagola vaini nofi alagamo ti* hanea
keꞌayola aliteno nunamu huno muse huno hav-
igeno alino amamite amamite higeꞌya nemainae.
24 Nenageno Yisasiꞌa mage huno hie “Mamona
nagaiꞌni kolane. Vayaꞌmoꞌya nahaesageꞌna fal-
isugeno kolaniꞌamoꞌa takilavino mukiꞌa veafene
huno takilavisia yafe Anumaya Kotiꞌa hulokiya
vaino alino halegafilamatenea kemo* aepamoꞌa
alino fatago hugahie. 25 Tamage huꞌna tama-
hanepauve menia nagaya vaini nofi alagamo
timaꞌa* nagoꞌene onegahuanagiꞌna Anumaya
Kotiꞌma kava yagaimainea kumate umaineꞌna
haegafa nofi alagamo tina* eteꞌna negahue.”
huno hie. 26 Higeꞌya yagamea nagola huteꞌya
Olivi yosa hanea agoꞌyafi haimainae.

Yisasiꞌa Pitafe “Kakaveꞌno hunategane.” huno
hie.



Maki 14:27 lxxxi Maki 14:33

27 Yisasiꞌa mage huno hamapaiye “Tamakaya
mukiꞌamogatama nagaife havitama tamakupi
maletama tamametiti nehaya yana ataletama
asaga hulavisagi nayona ani yafe kaemaleneane
‘Nagaya sipi sipi kava kanoa haesugeꞌya sipi

sipiyaga atagufeꞌya falegahae.’ huno kae-
maleneane.

28 Kaemaleneanagi falimainesufiti Anumaya
Kotiꞌa alino hetinatesigeꞌna Kalili uhagotela-
mateꞌna visugetama nakave egahae.” huno
hie. 29 Higeno Pitaꞌa kenonaꞌa mage huno hie
“Mukiꞌa anagala kagaifema haviꞌya amakupi
maleꞌya amametiti nehaya yama ataleꞌya
falesageꞌnahena nagaya aniꞌa ohugahue.” huno
hie. 30 Higeno Yisasiꞌa mage huno hie “Tamage
huꞌna kahanepauve meni kegela kokolemoꞌa
tole kanale agea oꞌainesigeka kagaya tagufa (3)
kanale mage hugane ‘Nagaya oꞌagenoa kanoe.’
huka avane hunategane.” huno hie. 31 Higeno
Pitaꞌa tokiyaꞌage ke huno hie “Kagaiꞌene
nahaesageꞌna faligahuanagiꞌna kagai kagihena
avanena huꞌna fala okigahue.” huno higeꞌya
mukiꞌa anagaꞌmoꞌya nagoke kegeꞌya humainae.

Yisasiꞌa Ketesemani hoyafi nunamu mo hu-
maine.

32 Huteꞌya Ketesemani uvaꞌyi hageno Yisasiꞌa
agaiꞌaenema tokaeꞌya nemaiya anagafena mage
huno hie “Tamakaya male maineho. Na-
gaya Anumaya Kotitega nunamu huꞌna havige-
gahue.” huno hie. 33 Pitaꞌene Yemesiꞌene
Yoniꞌene amavaleno viana aepa heno aipamoꞌa
kanaꞌage higeno haumana halegeno kasageke

hie. 34 Huteno mage huno hamapaiye “Nahau
nayamopamoꞌa tusiꞌa kanaꞌage nehigeꞌna ago
falisua kava nehugi male mainetama kava ya-
gaitama maineho.” huno hie. 35 Osiꞌa viaꞌamo
nunamuhuno havigegahemopafi agoꞌyamoyeno
maineno nunamuna mage huno havige “Ka-
haisigekahena falisua kanaꞌnia alitalesane huꞌna
kahavinegoe. 36 Nenafagae kagaya mukiꞌa yana
kanale hateꞌasine. Nagaya falisua kava nehugi
ani havi kanamoꞌa satuꞌage hia ti kana tima
hanea keꞌayola nahafaletalo. Afaꞌa nagai nagu
nagesa akave ohuka kahaisia yana afaꞌa huo.”
huno havige.

37 Havigeteno viaꞌamo momakeana
agaiꞌaenema tokaeꞌya nemaiya anagala faeꞌya
mainageno Pitafena mage huno hie “Saimonigae
faekage mainano? Vae kagaya aupa kana
kanoꞌa kava oꞌyagaikage mainano? 38 Sataniꞌa
ayelamavataga hisigeno tamakuꞌamoꞌa
‘Ohugahue.’ huno tokiyaꞌage humaineanagi afaꞌa
amega tamaugafamoꞌa tokiyaꞌa omaleneanagino
‘Hugahue.’ huno hisia yana hugahigi Satani kema
ohavisaya yafena kava yagaitama mainetama
Anumayamotega ke hutama havigeho.” huno
hamapaiye.

39Huteno amataleno viaꞌamo Anumayamotega
havigea kea aniꞌa huno nagoꞌene mo havige.
40 Havigeteno eteno momakeana amau tokotoko
higeꞌya faeꞌya mainageno momakeanagi “Vae
tagaya naꞌane hisune?” hugeꞌya amakesaguꞌmo
humainae.

41 Hageno Yisasiꞌa eteno eaꞌamo tagufa (3)
kanale amakaifena mage huno hamavige

“Maifalu hutamage faetama mainao? Hailagino
kanaꞌnia ago falote nehie. Nagaya ikapinagati
emainoa kanoa vayaꞌmo natenea nafaꞌnemonia
nagesi huno navaleno kefo yama nehaya
vayaꞌmogami amayapi natesigeꞌya nahaegahe
nehae. 42 Mukiꞌamogatama hetitama vigetao.
Ageho nagesi huno nahaesia kanoa ago neꞌegi
vigeta mogamano.” huno humaine.

Yutasiꞌa Yisasina avaleno kame vaya amayapi
atene.

43 Yisasiꞌa mani kea nehigeno aupaꞌa Yu-
tasiꞌa tuelufuꞌa (12) anagaꞌaenema tokaeno ne-
maiya kanomoꞌa evaꞌyi higeꞌya agaiꞌene mukiꞌa
vayaꞌyagaene mono note kava vayaꞌene ka-
hegi kema havilinaya anagaꞌene nagoꞌa Yuta
vayatamaenema humataya vayaꞌmoꞌya ayaꞌaya
naepege naipege huꞌya muki kaꞌyoꞌene aliꞌya
emainae. 44 Agesi huno Yisasina haesaya yama
amavalisea kanomoꞌa vayaꞌyagahenamage huno
hamapaiye “Atakoꞌma hisua kanoa haesaya kano
mainegi atafa hutama tokiyaꞌage hutama avale-
tama viho.” huno hamapaiye.

45 Yutasiꞌa evaꞌyi huno Yisasite eaꞌamo mage
hie “Hulavenelina kanomogae.” nehuno atako
me hie. 46Atako higeꞌya ageteꞌya vayaꞌyagamoꞌya
Yisasina atafa huꞌya ayetalako humainae.
47Atafa nehageno nagola agaiꞌaenema hetimaiya
kanomoꞌa ayaꞌaya naepeꞌa hevayu huno ala
mono note hagote kava kanomo aliꞌya kanoꞌamo
agesa aifakalitalegeno asaka hulavimaine.
48 Aifakalitegeno Yisasiꞌa mage huno hie
“Tamakaya nagaifena ‘Vaya nehamaeno

musufaya nehia kano maine.’ hutama nagaiꞌma
natafa hugahena ayaꞌaya naepene muki
kaꞌyoꞌene alitama neꞌao? 49 Mukiꞌa kanafina
efiꞌefi huꞌna tamakaiꞌene maineꞌna ala mono
nopina mono kea huhaleꞌna nehuanagi nagaila
natafa ohunayanagi afaꞌa kanalele. Nayoma
kaemalenaya kemoꞌa falote huno tamage hisia
yafe menia natafa nehae.” huno hie. 50 Higeꞌya
mukiꞌa agaiꞌaenema tokaeꞌya nemaiya anagala
neꞌataleꞌya fale haꞌno humainae.

Nago neya kanomoꞌa koli huno falemaine.
51-52 Nago neyamoꞌa aye ohati kena

kenalafamaꞌage failino Yisasi akave umainegeꞌya
agaila atafa hugahe hageno kenaꞌa hateno
neꞌataleno augafa alapaꞌage aiyayeno faleno
umaine.

Yisasina kanisole vaya amaulagale kaiyekea
hutenae.

53 Yisasina avaleꞌya ala mono notela hagote
kava kanomote ageꞌya mono note kava
vayaꞌyagaene Yuta vayatamayagaene kahegi
kema havilinaya anagaꞌene alitalu huꞌyamainae.
54 Pitaꞌa akave anatino vianagi avatela oꞌunegi
aluꞌale umaineno ala mono notela hagote kava
kanomo nomo haupale uvaꞌyi huno ati vayaꞌene
mopale umaineno atale tota huno maine.

55 Mono note kava vayaꞌmoꞌyaene mukiꞌa
kanisole vayaꞌene Yisasiꞌma haesaya kaiyekema
hutegahena nagoꞌa vayaꞌmoꞌya “Kefo kavala
higeta agemainone.” huꞌya hutesaya vayafe
atiyayana omainae. 56 Omaigeꞌya kasagoꞌya
vayaꞌmoꞌya havige huꞌya Yisasifena hayanagi

amakai kemoꞌa nago katela ohunagi alu ke alu
ke maiꞌya humainae. 57-58 Nagoꞌa vayaꞌmoꞌya
hetiꞌya havige huꞌya Yisasifena mage huꞌya
hae “Tagaya agaiꞌama humainea kea havilinone
mage huno humaine ‘Nagaya vayaꞌmoꞌyama ki-
malenaya ala mono nona aliꞌna lagape aitaleꞌna
tagufa (3) kanafi ani nona eteꞌna vayaꞌmoꞌya
nokiya avamete no ali hetigahue.’ huno higeta
havilinone.” huꞌya nehae. 59 Hayanagi ani
kemoꞌa nago avamete kea ohunagi alu ke alu ke
maiꞌya humainae.

60 Hageno ala mono notela hagote kava
kanomoꞌa amuꞌnoꞌamifi hetimaineno Yisasina
mage huno havige “Na augafa ke kagaifena
nehae? Kagaifena kaiyekema hunegatayana
kenonaꞌamia hufalote huka nohane?” huno
havige. 61 Havigeanagi Yisasiꞌa kea ohuno
avaya lukino maineno nagola osi ke kanoꞌa
ohutafa huno mainegeno ala mono notela
hagote kava kanomoꞌa eteno nagoꞌene havige
“Kagaya Anumaya Kotiꞌa taugafa aligatigahema
hugatenea kano mainano? Kagaya agima
alisaga nehaya Anumaya Kotina nafaꞌneꞌamoga
mainano?” huno havige. 62 Havigegeno
Yisasiꞌa hufalote huno hie “E, nagaya ani
kano mainoanagitama tamakaya haenagaꞌa
Ikapinagati emainoa kanoa vayaꞌmo natenea
nafaꞌnemonia tusiꞌa tokiya yamaꞌa hanea
Anumaya Kotina tamaga ayatega hanea
siale maineꞌna ikate hanea siate esugetama
nagegahae.” huno hie. 63 Higeno ala mono
notela hagote kava kanomoꞌa ani kea havigeno
aipamoꞌa tokiyaꞌage higeno kenaꞌa alino

hatata nehuno mage huno hie “Tagaya hai
havunanagiꞌya nagoꞌa vayaꞌmoꞌya kaiyekea
huoꞌatesae. 64 Anumaya Kotifema huhaviya
hutea kea ago nehavigi. Na tamakesa nehaviye?”
huno higeꞌya mage huꞌya hae “Tamage nehane
anona yamaꞌa alisia yafe haesageno falisie.”
huꞌya hae.

65 Huteꞌya nagoꞌa vayaꞌmoꞌya Yisasina
amavetuꞌna heneꞌateꞌya aulagafi aiso huteneꞌya
aikoneliꞌya mage huꞌya havigae “Kaune kema
nehana kanomoga tahapaiyo taꞌya negahayae?”
huꞌya havinegeꞌya ati vayaꞌmoꞌya amayateti
aikolimainae.

Pitaꞌa Yisasifena avane huno “Nagaya noꞌagoa
kano maine.” huno hie.

66-67 Pitaꞌa nomo haupalega afetega mainegeno
ala mono notela hagote kava kanomona aliꞌya
munaꞌmoꞌa anile emaineno ageana Pitaꞌa ata
lota nehigeno ani munaꞌmoꞌa megeteno Pitana
agesagali maineno mage huno hie “Kagayae-
nena Nasaleti Yisasiꞌene vaiyatete nehana ka-
noe.” huno hie. 68 Higeno Pitaꞌa avane huno
“Aꞌao nagaya ani kanoa oꞌagenoa kanohe maika
nehane.” huno nehuno fiate neꞌvigeno anile
kokolemoꞌa agea aimaine. 69Fiatemainegeno ani
munaꞌmoꞌa mogeteno anile hetimaiya vayafena
mage huno hie “Mani kanoa Yisasi anagapiti
kanoe.” huno hie.

70 Higeno Pitaꞌa nagoꞌene eteno “Aꞌao nagaya
ani kanoa omainoe.” huno hie. Osi kana kanoꞌa
maigeꞌya anile hetimaiya vayaꞌmoꞌyamage huꞌya
hae “Tamage kagaya Kalili kano mainana yafe
agaiꞌene vaiyatete nehana kano mainane.” huꞌya

hae. 71 Hageno Pitaꞌa mage huno hie “Nagaya
tamagema ohisugenoꞌa Anumaya Kotiꞌa nahae-
sie. Anumaya Koti aulagafina tamage huꞌna
tamahanepauve tamakayama haya kanoa na-
gaya oꞌagenoa kanoe.” huno hie. 72 Nehigeno
aupaꞌa hagoteno agema aiya kokolemoꞌa anile
viaꞌamo agea aigeno Pitana agesamoꞌa aikalo
higeno Yisasiꞌma hapaigeno havimainea kea
mage huno humaineane “Kokolemoꞌa tole kanale
agea oꞌainesigeka kagaya tagufa (3) kanale avane
huka nagaifena ‘Noꞌagoa kano maine.’ huka
hugane huno humainea kemoꞌa Pita agesamoꞌa
aikalo higeno haviteno tusiꞌa avitemaine.

15
Yisasina avaleꞌya Pailatite umainae.

1 Kola alino halegeꞌya mukiꞌa mono note
kava vayaꞌene Yuta vayatamaene kahegi kema
havilinaya anagaꞌene kanisole vayaꞌene Yisas-
ina haesageno falisia kea huge havige huteꞌya
Yisasina nofi kiteteꞌya ala kamani kava kanole,
Pailatite* avaleꞌya ayapi motenae. 2 Motageno
Pailatiꞌa Yisasifena mage huno hie “Kagaya Yuta
veaꞌmogami Sauve kano mainano?” huno hav-
igegeno Yisasiꞌa mage hie “Kagaikaꞌa ani kea
hai nehane.” huno hie. 3 Higeꞌya mono note
kava vayaꞌmoꞌya kasagoꞌya kea “Maꞌa kefo kava
humainane.” huꞌya hutenae. 4 Huneꞌatageno
Pailatiꞌa nagoꞌene mage huno hie “Havio mukiꞌa
kefo yama nehana yana ali falote nehagi kagaya
kenonaꞌamia naꞌa higeka nohane?” huno hie.



Maki 15:5 lxxxviii Maki 15:12

5 Hianagi Yisasiꞌa kenonaꞌa nagola osi ke kanoꞌa
ohigeno Pailatina amaꞌyo aimaine.

Pailatiꞌa Yisasife “Yafaga yosale nili hetama
asaigeno falino.” huno hie.

6 Kafuꞌahe kafuꞌahe Anumaya Kotiꞌa
amaugafama aligatimainea kanahe amakesa
haviꞌya imua negiyanagino Pailatiꞌa mukiꞌa
ani imu kisaya kanafina nagoke nofi hutegeno
nemaiya kanoa vayaꞌyagamoꞌya haesaga huꞌya
“Agaya esie.” huꞌya haya kanohe nofipitila “Hai
haꞌno hanagi vuo.” huno huneꞌatea kanae. 7 Ani
kanafina nago kanomo agia Palapasiꞌe kamani
vayaꞌene tuma nehaya vayaꞌene maineno tuma
haya kanafina vayala tavata nehamaeyaya
vayaꞌene mainegeꞌya kina nopi avaleꞌya
hutenayane. 8Hutenayanagiꞌya vayaꞌyagamoꞌya
Pailatife mage huꞌya me hae “Mukiꞌa imuma
kina kanafima nehana kavala hulato.” huꞌya
hae. 9 Hageno Pailatiꞌa mage huno hamavige
“Nagaya Yisasifena Yuta veate Sauve kanomofe
‘Hai haꞌno hanagi vuo.’ huꞌna hisugetama
musena hugahao?” huno hamavige. 10 Higeꞌya
mono note kava vayaꞌmoꞌya ma amakesa haviye
“Mukiꞌa veala Yisasi kegeꞌya nehaviꞌya tagai
kea nohaviye.” huteꞌya ani yafe Yisasifena
amaipamoꞌa haviya huteteꞌya Pailatite avaleꞌya
ageno Pailatiꞌa ani yafe agesa nehavino humaine.
11Havianagi mono note kava vayaꞌmoꞌya mukiꞌa
vayaꞌmogami amaipa moyeꞌya mage huꞌya
hamapaiye “Mage hutama hiho ‘Palapasina
atalesanageno afaꞌa esie.’ hutama hiho.” huꞌya
hae. 12 Hageno Pailatiꞌa vayaꞌyagahena mage

huno hamavige “Aniꞌa hisuana ma kanomofe
tamakaya Yuta vayate Sauve kano maine
hutama nehaya kanomofena naꞌa hutesue?”
huno hamavige. 13 Hamavigegeꞌya mukiꞌa
vayaꞌmoꞌya ala kefiti mage huꞌya hae “Yafaga
yosale nili hetama asaigeno falino.” huꞌya hae.
14 Hageno Pailatiꞌa mage huno hamavige “Naꞌa
higetama na kea nehae? Hanaꞌa augafa kefo kava
humaine?” huno hianagi amakaya eteꞌya aliꞌya
alapi ataleꞌya ala kefiti mage huꞌya hae “Yafaga
yosale nili hetama asaigeno falino.” huꞌya hae.
15 Hageno Pailatiꞌa mukiꞌa vayaꞌmoꞌya muse
hisaya kava hugahue huno Palapasina nofipiti
avaleno neꞌataleno Yisasina agata aisifa kaꞌyoteti
haifu amiteno Yisasina ati vaya amayapi ateteno
“Yafaga yosale nili hetama asaigeno falino.” huno
hie.

Ati vayaꞌmoꞌya Yisasina huꞌya akaya atenae.
16 Ati vayaꞌmoꞌya Yisasina avaleꞌya ala kava

kanomo no haupalega umaineꞌya mukiꞌa
amakaiꞌene nemaiya ati vayafe ke hageꞌya
emainae. 17 Emaineꞌya Yisasina akaya ategahe
“Ala kano mainane.” huꞌya hisaya yafe ayaꞌaya
haesa kena aliꞌya faiteteꞌya avetaꞌnafaꞌage nofi
aliꞌyamo aigalaki me aigalaki huꞌya tumano kula
talo huꞌya Yisasina anute vaitenae. 18 Vaiteteꞌya
aepa heꞌya huhaviya hutegahenamage huꞌya hae
“Felugae. Yuta vayaꞌmogami sauve kanomogae.”
huꞌya akaya atae. 19 Neꞌateꞌya anute kaꞌyoteti
nagoꞌene nagoꞌene huꞌya aikoneliꞌya augafale
amavetuꞌna heneꞌateꞌya amaleꞌya ayeꞌya mopale
maineꞌya “Ala kano mainane” huꞌya ayevataga

vatago humainae. 20Kigi huneꞌateꞌya haesa kena
hateneꞌataleteꞌya agaiꞌa kena faiteteꞌya yafaga
yosale nili hegahe avaleꞌya umainae.

Yisasina yafaga yosale nili heꞌya asaimainae.
21 Kategama vayana Saimoniꞌene fotu

humainae. Ani kanoa Sailini kumate kanoe.
Alekasataꞌene Lufasiganiene neꞌanafaꞌe. Ani
Saimoniꞌa hoyafinagati kate eneꞌvigeꞌya ati
vayaꞌmoꞌya tokiyaꞌage ke huꞌya “Kaiyayeka
yafaga yosa melika vuo.” huꞌya hageno molino
umaine.

22 Alino vigeꞌya Yisasina avaleꞌya vayaꞌamoꞌya
Kologota kumate uvaꞌyi hae. Ani kumaꞌmo ag-
imoꞌa tagaiti kefina anu ayamufa kumale huꞌya
nehae. 23 Ani ati vayaꞌmoꞌya “Haesunageno fal-
isiana agata ai yafenagita agatama oꞌaisia tina
amisunageno nesie.” huꞌyama hayana anima
agata oꞌaisia timo agia mea. Meaꞌene nofi
alagamo tiꞌene nagopi ali havigu huteꞌya aliꞌya
amiyana Yisasiꞌa ani tifena “Aꞌao.” huno onene.
24Onegeꞌya yafaga yosale nili heꞌya asaimaleteꞌya
kenaꞌa fako huꞌya aligahe musufa yama nehaya
yokalo lageꞌya amakasaya vayaꞌmoꞌya alimainae.

25 Natena naeni (9) kiloki yagemoꞌa anale
hai vaꞌyi higeꞌya Yisasina yafaga yosalela nilia
maleꞌya heteꞌya asaimainae. 26 Asaiteꞌya “Ma
kava higeta haune.” huꞌya kaemalenae “Mani
kanoa Yuta veate ala Sauve kanoe.” huꞌya
kaeꞌya malenae. 27-28 Kaemaleteꞌya Yisasiꞌene
tole kanolatana vaya nehamaeꞌanamusufa yama
nehaꞌa kanolatana nago kanoa Yisasina tamaga

kaiyagaꞌa haeꞌya asaimaleꞌya nago kanoa haoga
kaiyagaꞌa haeꞌya asaimaleꞌya humainae.

29 Humalenageꞌya kateꞌma ute ete huꞌya
agasaya vayaꞌmoꞌya amakeꞌya kaꞌyo aiꞌya
“Kefo kano maine.” huꞌya kigi yokalofiti
huhaviya huneꞌateꞌya mage huꞌya hae “Oho
kagaya ‘Ala mono nona aliꞌna lagape aitaleteꞌna
tagufa (3) kanafi eteꞌna kitalegahue.’ huka
nehana kano mainane? 30 Menia kagaya
yafaga yosa neꞌataleka kagaikaꞌa elavika
kaugafa aligatio.” huꞌya hae. 31 Hageꞌya mono
note kava vayaꞌene kahegi kema havilinaya
anagaꞌene amakaiꞌami vayaꞌmoꞌyaene aniꞌa
huꞌya kamuge hatageꞌya vaineꞌateꞌya mohu
mehu huꞌya huhaviya huneꞌateꞌya mage huꞌya
hae “Nagoꞌa vea amaugafa aligatimainegi naꞌa
higeno agaiꞌa augafa ali nokatie. 32 Kalaisiga
Isaleli vayate Sauve kanoꞌamimoga yafaga yosa
neꞌataleka elavigeta agamano. Agesunana
kagaifena havita tagupi maleta tametitia
hugahune.” huꞌya huhaviya huneꞌatageno
agaiꞌenema yafaga yosaleꞌmaasaimalayamusufa
kanolatamoganienena aniꞌa huꞌana Yisasina
huhaviya hutenaꞌe.

Yisasiꞌa ago falie.
33 Yagemoꞌa euno amuꞌnokaꞌno higeno hale-

mainea yamoꞌa haꞌno higeno mukiꞌa kotega
tusiꞌa hanikino viaꞌamo une kanalega eteno ali
halemaine. 34 Une kanalega Yisasiꞌa ala kefiti ke
huno agaiꞌa kefiti mage huno hie “Eli Eli lema
sapakatani.” huno hie. Tagaiti kefina mage
huno hie “Anumaya Kotiꞌnimogae, Anumaya

Kotiꞌnimogae naꞌa higeka nagaila nenatalane?”
huno hie. 35 Higeꞌya nagoꞌa anile hetimaiya
veaꞌmoꞌya haviteꞌya mage huꞌya hae “Ilaiyafe
ke nehigi haviho.” huꞌya hae. 36 Hageno nago
kanomoꞌa viaꞌamo hava koꞌyafa kana yana alino
atuꞌage nofi alagamo tipi ayeteno alino viaꞌamo
kupaga kaꞌyote maleno ani hava koꞌyafa kana
yana kiteno “Yisasiꞌa mayu mayu huno nesie.”
huno neꞌamino mage huno hie “Agava maineta
agesune Ilaiyaꞌa yafaga yosaletila mevaleno elav-
isifi agegahune.” huno hie. 37Higeno Yisasiꞌa ala
kegefa huteno falimaine.

38Faligenoꞌa alamononopima ala kena ayaꞌaya
kenagefama asaimalenaya kenamoꞌa Yisasiꞌma
falia kana kanoꞌale analeti aepa heno amuꞌnopiti
hatata hulole hulavino mo talene. 39 Ati vay-
ate kava kanomoꞌa Yisasina aulega hetimaineno
Yisasiꞌa kema huteno falia yana ageteno mage
huno hie “Tamage huno mani kanoa Anumaya
Koti nafaꞌnelafa maine.” huno hie.

40 Nagoꞌa aꞌneyaga aluꞌale maineꞌya
agemainae. Nagoꞌamogami amakia, osi
Yemesiꞌene Yosefegani itaꞌanimoꞌa Maliaꞌe
Salomiꞌagi Magatala kumate Maliaꞌagi huꞌya
mainae. 41 Yisasiꞌa Kalilima mainea kanafina ani
aꞌneyagamoꞌya akave vaiyatete nehuꞌya kavela
kaeꞌya neꞌamiyane. Mukiꞌa aꞌneyaga Yisasiꞌene
Yelusalemu tokaeꞌya umainaya aꞌneyaga aluꞌale
hetiꞌya maineꞌya Yisasina agemainae.

Yisasina yafa kapi hevaitenae.
42-43 Sapati yupahe haviꞌya talo tala hisaya

kanagino yagemoꞌa lavi falegahe higeno Yosefeꞌa

Alimatia kumate kanoa Yuta kanisolefi nemaiya
kanoa evaꞌyi hie. Ani kanoa Anumaya Kotiꞌma
kava yagaisia kanahe muse huno agava nehia
kanogino kolia ohuno Pailatite viaꞌamo mage
huno havige “Yisasina augafaꞌa aligahe ne-
hue.” huno mo havige. 44 Havigegeno Pailatiꞌa
“Aupaꞌa ago falimainegeka nehano? Avoꞌnio
namaꞌyo aiye.” huno agesa nehavino nagoꞌa
ati vayate kava yagaimainea kanohe ke higeno
egeno “Yisasiꞌa ago falimaineo?” huno hav-
ige. 45 Havigegeno ati vayate kava kanomoꞌa
“E, ago falimaine.” huno higeno Pailatiꞌa
Yosefena mage huno hapaiye “Kanalelagi au-
gafa afaꞌa moligane.” huno hie. 46 Higeno
Yosefeꞌa viaꞌamokaꞌyomuki ayaꞌaya kenamolino
viaꞌamo augafa yafaga yosaleti alino male-
neno kenaleti augafalela aigalaki kalaki huno
haꞌya kiteno alino viaꞌamo hefalegeꞌya kafimale-
naya yafakapi Yisasina hevaiteteno avayaleꞌma
aililesia yafana ayetufeno anile mo aililema-
lene. 47 Magatala Maliaꞌene Yosefena itaꞌamoꞌa
Maliaꞌene maineꞌana hevaitea yafa kaana age-
mainaꞌe.

16
Yisasiꞌa ago falimainefitila hetimaine.

1 Sapati yupamoꞌa haꞌno higeꞌya Yemesina
itaꞌamoꞌa Maliaꞌe hamoꞌamoꞌa Magatala kumate
alagi Salomiꞌene Yisasina augafale manaꞌage
masaveteti faletegahe ani masavena aliꞌya
emainae. 2 Sota yupa yagemoꞌa yaufa nehaigeꞌya
ani aꞌneyaga komulega vae. 3 Kategama



Maki 16:4 xciv Maki 16:9

vayana amakaiꞌamige kea hume hume umainae
“Komumo avayaleꞌma aililemalea yafana
ta taya huno avayaletila alino avayu huno
faitega atalelategahie?” huꞌya hae. 4 Nehuꞌya
agesaga huꞌya agayana ani ala yafakefa ago
alikelitalageno faitega hanegeꞌya agemainae.
5Ageteꞌya ani yafakapinaga hai faleꞌyamogayana
nago neyana aya tamaga kaiyaga mopale
mainegeꞌya agayana ani kanomoꞌa ayaꞌaya
efe kena failinegeꞌya ageteꞌya tusiꞌa amamaꞌyo
aimainae.

6 Amamaꞌyo neꞌaigeno ani kanomoꞌa mage
huno hie “Tamakaila tamamaꞌyoa oꞌaino.
Tamakaya Nasaleti Yisasife ati neꞌayae. Yafaga
yosale nilima heꞌya asaimalaya kanohe ati
neꞌayayanagi agaya falimainefiti ago hetimaine.
Mafina omainegi ani kanomamalaya kumala ma
hanegi ageho. 7 Tamakaya utama Yisasiꞌenema
tokaeꞌya nemaiya anagaꞌene Pitaꞌene mage
hutama hamapaiho “Yisasiꞌa ofalino afaꞌa
mainenoꞌma tamahapaimainea kemoꞌa ago
uhagotelamateno Kalili umainegi anilega
neꞌutama Yisasina mogeho.” huno hamanepaiye.

8 Higeꞌya amakaya atili huteꞌya amamaꞌyo
aigeꞌya yafakapitila hatilaviꞌya amaiyayeꞌya
vayanagi kolima haya yafe nagoꞌa vayala ani kea
hamaopainae.

Magatala kumate Maliaꞌa Yisasina agemaine.
9 Sota yupa nate alakefafi Yisasiꞌa

falimainefitila hetino viaꞌamo hagoteno
Magatala kumate Malia mainelega uvaꞌyi
higeno agemaine. Nayona ani aꞌmo agupina

seveniꞌa (7) Satani Avamula mainegeno Yisasiꞌa
anatitaleneane. 10-11 Ani Maliaꞌa ageteno
viaꞌamo Yisasiꞌenema tokaeꞌya nemaiya anagala
mogeana tusiꞌa hamau huꞌya avineꞌatageno
ani aꞌmoꞌa mage huno mo hamapaiye “Yisasiꞌa
falimainefitila ago hetigeꞌna nagaya agaila ago
ageteꞌna neꞌoe.” huno hamapaigeꞌya haviteꞌya
“Havige nehane.” huꞌya amametitia ohunae.

Agaiꞌa anagapiti tole kanolatamogania katega
Yisasina agemainaꞌe.

12 Haenagaꞌa ani vayapitila tolemogania
kumala ataleꞌana katega neꞌvaꞌageno Yisasiꞌa
evaꞌyi higeꞌana agemainaꞌe. 13 Ageteꞌana ani
kanolatana eteꞌana vayaꞌanimoꞌya mainalega
vaꞌaꞌamogani “Yisasiꞌa naꞌa kano agoꞌe.” huꞌana
mo nehaꞌana ani vayaꞌmoꞌya “Havige nehaꞌe.”
huꞌya haviꞌya amametitia ohunae.

Yisasiꞌa aleveniꞌa (11) anagaꞌamoꞌya aliꞌya al-
isaya ke hamapaimaine.

14 Haenagaꞌa aleveniꞌa (11) anagala kave
maiꞌya nenageno Yisasiꞌa evaꞌyi huno maineno
amakaya vayaꞌmoꞌyama haya kemoꞌa “Yisasiꞌa
falimainefitila ago hetigeta agemainone.” huꞌya
haya kema havisaya yafena amakuꞌamoꞌa
tilegeꞌya haviꞌya amametitima ohaya yafe
Yisasiꞌa ke memamakie. 15 Kemamakiteno
mage huno hamapaiye “Mukiꞌa kotega utama
nagai kanale mono kea alitama veaꞌmogamina
mo hamapaiho. 16 Hamapaisageꞌya nagoꞌa
veaꞌmoꞌya ani kehena ‘Tamage nehae.’ huꞌya
haviꞌya amakupi maleꞌya amametiti hisagetama
tina falematesageno Anumaya Kotiꞌa amaku

amamena aligatigahianagi nagoꞌa veaꞌmoꞌya
ani kehena ‘Havige nehae.’ huꞌya haviꞌya
amakupi omalesaya veafena Anumaya Kotiꞌa
‘Hani yapi tegelege nehia atafi viho.’ huno
humategahie. 17 Nagai kema haviꞌya amakupi
maleꞌya ametiti hisaya veaꞌmoꞌya ani tokiyaꞌage
avame yana hugahae nagai nagile Kefo Avamula
vea amakupitila amanati neꞌataleꞌya amaku
amakesafiti ohavinesaya kefitila alu amake alu
amakea aigahae. 18 Veaꞌma akafu neꞌamanisia
osifaꞌvema atafa hisayana amaugafa amagata
oꞌaisigeꞌya ofaligahae. Vayaꞌma nefalia posini
lima nesayana amaugafa amagata oꞌaisigeꞌya
ofaligahae. Kalima neꞌaliya vayaꞌmogami
amaugafaleꞌma amayama malesagenoꞌa
kaliꞌamimoꞌa kanale humategahie.” huno hie.

Anumaya Kotiꞌa Yisasina avalegeno ikapinaga
haimaine.

19 Yisasiꞌa, Anumayatimoꞌe mani kea
hamapaitegeno ikapinaga avalesaga higeno
haino Anumaya Kotina tamaga ayatega umaine.
20 Umainegeꞌya Yisasiꞌene tokaeꞌya nemaiya
anagala mukiꞌa kotega ute ete huꞌya Yisasi mono
kea hamanepaigeno Anumayamoꞌa amakaiꞌene
vaiyeno amaya huno tokiya yamaꞌaleti “Ani kea
tamage nehae.” huꞌya veaꞌmoꞌya havisaya yafe
kasagoꞌya tokiya avame yana humainae. Mani
kema hua kea tamage.

